
1

Ársskýrsla 

2023



2

EFNISYFIRLIT

Ársskýrsla 2023
Efnisyfirlit
 Ávarp rektors      4
 Árið í hnotskurn      6
  Stjórnir og ráð     6
  Háskólinn á Bifröst í tölum   11
  Framvinda stefnumiða 2030   16
  Mat á fýsileika sameiningar   17
    Endurskoðun húsnæðismála   18
  Stefnumótun í notkun gervigreindar  19
  Innleiðing á nýju námskeiðsmati   19
    Fundir og mannfagnaðir    20
  Fréttir af vettvangi    22

 Akademísk starfsemi     24
  Félagsvísindadeild    24
  Lagadeild     30
  Viðskiptadeild      33
    Háskólagátt     41
    Endurmenntun Háskólans á Bifröst  42

Skrifstofa Rektors      43
      Alþjóðaskrifstofa    43
      Bókasafns- og skjalamál   44
    Gæðamál     45
    Mannauðsmál    48
    Markaðs- og samskiptamál  49
    Rannsókna- og vísindastarf  50
     Nýsköpun og samfélagsleg virkni  52

Fjármála- og rekstrarsvið     54
    Húsnæðisþjónusta   56
    Viðhaldsdeild    56

Kennslusvið      57
    Húsnæðismál og starfsemin  57
    Kennsla, ráðgjöf og þróun  58
    Náms- og starfsráðgjöf   59

Upplýsingatæknisvið     60

Hollvinasamtök Bifrastar     61

Nemendafélag Bifrastar     62



SAMVINNA

FRUMKVÆÐI

ÁBYRGÐ



4

Háskólanum á Bifröst, á árinu 2023, er vel lýst sem hljómsveit sem spilar 
í takt og nær góðum tóni. Sumir spiluðu af höfuðborgarsvæðinu, aðrir úr 
Norðurárdalnum, enn aðrir frá öðrum landshlutum og útlöndum. Flestir 
voru þó í skýjunum, bæði akademískt starfsfólk og nemendur sem  eiga  
þess jafnframt kost að hittast á staðlotum. Tilgangur skólans er að mennta 
fólk til áhrifa og ábyrgðar með gildin frumkvæði, samvinnu og ábyrgð að 
leiðarljósi. Eins og lesa má um á eftirfarandi síðum var starfsemi Háskólans 
á Bifröst blómleg árið 2023.  Við hófum árið með þanið brjóstið af stolti eftir 
nýafstaðna gæðaúttekt í desember 2022. Við vorum staðráðin í að taka fyrri 
helming ársins í eðlilega starfsemi þar sem aðaláhersla yrði á framúrskarandi 
kennslu, rannsóknastarfsemi og vandaða stjórnsýslu. Á vormánuðum 
kom í ljós mygla í aðalbyggingum háskólans í Norðurárdal og reyndist 
nauðsynlegt að rýma skrifstofuhúsnæði háskólans og færa það út í húsin á 
háskólasvæðinu. Þessar nýju aðstæður fengu okkur til að hugsa upp á nýtt 
hver raunveruleg húsnæðisþörf fjarkennsluháskóla væri. Niðurstaðan var 
sú að við þyrftum ekki tólf þúsund fermetra fyrir starfsemi okkar og þar sem 
staðlotur eru einungis átta sinnum á ári er gott að hafa þær sem breytilegan 
kostnað. Því fluttum við staðlotur í Borgarnes og skrifstofur skólans í hús í 
Jaðarseli. 

Markmið ársins var því að hlúa áfram að gæðum og huga að næsta 
vaxtarskrefi háskólans. Það átti að vera ferðlagið frá því að vera góð yfir í 
að vera framúrskarandi. Stærð háskóla skiptir máli og  það er dýrt að vera 
lítill háskóli bæði með tilliti til áhættustjórnunar á námsleiðum auk þess sem 
hætta er á að vera með einmana sérfræðinga. Jafnframt er mikilvægt fyrir 
samkeppnishæfni Íslands að vera frekar með færri og sterkari háskóla, 
sérstaklega í ljósi þess að áhersla á rannsóknahópa er orðin meiri og nýtt 
reiknilíkan háskóla hvetur til annarra áherslna.  Besta leiðin til að stækka hratt 
er að sameina háskólann öðrum háskóla og ná þannig einnig að styrkja og 
efla samkeppnishæfi íslensks háskólasamfélags. Því hafði Háskólinn á Bifröst 
frumkvæði að því að fara í fýsileikaviðræður við Háskólann á Akureyri um 
sameiningu og var birt skýrsla um fýsileika sameiningar. 

Ávarp rektors Þrátt fyrir myglu og fýsileikaviðræður héldum við okkar striki í að framfylgja 
stefnumótun okkar. Aðgerðaáætlun Háskólans á Bifröst, beintengd við 
stefnumið okkar fram til ársins 2030,  hefur verið framfylgt að miklu leyti. 
Við höfum gert það sem við ætluðum okkur og gott betur. Slíkt skilar sér í 
stoltu og ánægðu starfsfólki sem og ánægðum nemendum. Við viljum vera 
háskólasamfélag sem er jafnt krefjandi sem hvetjandi. 

Háskólinn á Bifröst nýtur þeirrar gæfu að hafa hagaðila sem styðja við bakið 
á starfseminni. Náið og gott samstarf er við stjórn og ráðgjafarráð háskólans 
og hefur fulltrúaráðið verið óeigingjarnt á fundarsetu vegna fyrirhugaðrar 
fýsileikagreiningar. Borgarbyggð, Hollvinasamtökin, Samtök Atvinnulífsins, 
Samband íslenskra samvinnufélaga og háskólaráð eiga öll fulltrúa í stjórn 
skólans og hefur samstarfið verið til fyrirmyndar.

Sérhver deild innan háskólans hefur blómstrað á árinu jafnt í kennslu sem 
rannsóknum undir styrkri stjórn deildarforseta. Viðskiptadeildin er stærst og 
leidd af  Stefan Wendt prófessor. Helmingur nemenda háskólans er í þeirri 
deild. Félagsvísindadeild er með tæpan fjórðung nemenda háskólans og 
leidd af Ólínu Kjerúlf Þorvarðardóttur prófessor. Ellefu prósent  nemenda 
háskólans eru í lagadeild sem leidd er af  Bjarna Má Magnússyni prófessor 
en hann tók við á árinu sem deildarforseti lagadeildar af Elínu H. Jónsdóttur. 
Þá eru sextán prósent nemenda ýmist í háskólagátt eða Endurmenntun 
háskólans undir stjórn Önnu Jónu Kristjánsdóttur. Námsframboð í öllum 
deildum var aukið og endurskoðað í náinni samvinnu við fagstjóra sem bera 
ábyrgð á námslínum háskólans. 

Nemendafjöldi Háskólans á Bifröst er stöðugur og alls voru 1.055 nemendur 
við skólann árið 2023, 763 á vorönn og 693 á haustönn og 311 á sumarönn. 
Flestir voru í hlutanámi, en jafnan eru tveir af hverjum þremur nemendum í 
fullri vinnu með námi. Aldur nemenda fer lækkandi og endurspeglar það 
áhuga þeirra á stafrænu námi og sveigjanleika. Til þess að koma til móts við 
nemendur er Háskólinn á Bifröst einnig með sumarönn þannig að sumarfrí 
vinnandi nemenda nýtist. Á haustmisseri 2023 fékk yfirstjórn Háskólans á 
Bifröst vitneskju um að til stæði að bjóða okkur fulla fjármögnun frá ríkinu. 
Slíkt breytir algerlega rekstri háskólans þar sem há skólagjöld hafa verið mikil 
hindrun fyrir nemendur. 

Hagnaður af rekstri Háskólans á Bifröst árið 2023 nam 16,4 millj. kr. en hagnaður ársins 2022 nam 38,6 millj. kr. Eigið fé í 
árslok 2023 nam 193,2 millj. kr. en í lok árs 2022 var það 176,8 millj. kr. Eignir félagsins námu 493,3 millj. kr í lok árs 2023 
samanborið við 487,6 millj. kr. í lok árs 2022. Handbært fé skólans jókst um 16,8 millj. kr. og nam það 188,6 millj. kr í árslok 
2023. Í rekstraráætlun fyrir árið 2024 er gert ráð fyrir tapi vegna þess að Háskólinn á Bifröst mun fella niður skólagjöld á 
haustmisseri 2024. Mun það taka ákveðinn tíma að laga okkur að nýju reiknilíkani. Háskólinn hefur fjárfest í gæðum og 
starfsfólki. Því getum við sagt að á árinu 2023 hafi Háskólinn á Bifröst verið  fjárhagslega heilbrigður, þriðja árið í röð. Skuldir 
lækkuðu og óeigingjörn vinna starfsfólks að gæðamálum skilaði sér í gæðakerfi sem gengur eins og vel stillt klukka. Ánægja 
nemenda með Háskólann á Bifröst hefur aukist og eiga allir starfsmenn Háskólans á Bifröst þakkir skildar fyrir helgun í starfi. 

Framlag ríkisins til háskólans nam 734,1 millj. kr. sem er hækkun um 44,8 millj. kr. eða 6,1 % frá árinu á undan en þá var 
framlagið 689,3 millj. kr. Háskólinn á Bifröst fær lægsta framlag á nemenda af íslensku háskólunum en úr því verður bætt með 
nýju reiknilíkani sem tekur gildi haustið 2024.  

Tekjur af skólagjöldum námu 512,5 millj. kr. á árinu og lækkuðu úr 574,2 millj. kr.frá fyrra ári.   Launakostnaður er langstærsti 
kostnaðarliður skólans. Hækkun launakostnaðar um 52,6 millj. kr. milli ára stafar m.a. af markvissri fjölgun á föstum akademískum 
störfum og nýjum stöðugildum í stjórnsýslu.    

Meðalfjöldi starfsmanna miðað við heilsársstörf var 55,5 á árinu 2023 miðað við 54 á árinu 2022. Lengi hafði verið þörf á að 
fjölga föstum stöðum akademískra starfsmanna þannig að fleiri námskeið væru kennd af föstum kennurum og rannsóknarvirkni 
yrði meiri. Hefur það sýnt sig að Háskólinn á Bifröst er orðinn eftirsóttur vinnustaður, vinnustaður sem fólki líður vel á og sækist 
eftir því að vinna á.  Endurspeglast það í fjölda umsókna um sérhvert starf sem er auglýst. 

Háskólinn á Bifröst á allt hlutafé í fasteignafélaginu Kiðá ehf. sem á og rekur nemendagarða á Bifröst. Kiðá ehf. hefur átt í 
rekstrarerfiðleikum,  en samningar við Húsnæðis og mannvirkjastofnun um fjárhagslega endurskipulagningu félagsins hafa létt á 
rekstrinum. Alls hefur 31 íbúð verið seld og er eftir að selja aðrar þrettán. Salan var stöðvuð þegar stríðið í Úkraínu braust út og 
hófst ekki að nýju fyrr en í upphafi 2024.

Að baki er krefjandi ár en jafnframt gefandi þar sem stjórnendur og starfsfólk hafa haldið sameiginlegum takti, takti sem hefur 
sýnt sig að nær árangri. Háskólinn á Bifröst býr við mikinn og samstilltan mannauð og mikinn velvilja í þjóðfélaginu. Þá er 
rektor svo lánsamur að vinna með velviljaðri og samhentri stjórn og að öðrum ólöstuðum er vert að þakka Ársæli Harðarsyni 
stjórnarformanni alúð og stuðning.  Háskólaráðherra, Áslaug Arna Sigurbjörnsdóttir, hefur sýnt skólanum stuðning með verkum 
sínum og stórbætt alla umgjörð og gagnsæi er varða fjármál og starfsemi háskóla á Íslandi.  

Háskólinn á Bifröst stendur traustum fótum og á bjarta framtíð fyrir sér. Við erum lipur, kvikur og hugmyndaríkur háskóli þar sem 
rannsóknavirkni er að aukast sem og tengsl við samfélagið. Starfsmönnum öllum þakka ég góð og fagleg samskipti, hlýhug til 
Háskólans á Bifröst og ósérhlífni í vinnu.  Við hlökkum til að takast á við spennandi verkefni næsta árs. 

Aðalfundur Háskólans á Bifröst fór fram í Hriflu, hátíðarsal 
Háskólans á Bifröst, þann 9. maí 2023. Rektor, dr. Margrét 
Jónsdóttir Njarðvík, flutti skýrslu stjórnar og rektors um starfsemi 
háskólans á undangengnu ári. Ársreikningur fyrir árið 2022 var 
jafnframt lagður fram og var að kynningu lokinni samþykktur 
samhljóða. Að því loknu var farið yfir rekstur dóttur- og hlut-
deildarfélaga háskólans og rekstrar- og fjárfestingaráætlun fyrir 
yfirstandandi ár kynnt. Þá var KPMG kjörinn löggiltur endur-
skoðandi háskólans og kosið var í fulltrúaráð og stjórn háskólans.

Aðalmenn

Ólafur Sigmarsson, Sambandi íslenskra Samvinnufélaga
Páll Ásgeir Guðmundsson, Samtökum atvinnulífsins
Sævar Ari Finnbogason, Háskólaráðið Háskólans á Bifröst
Tryggvi Haraldsson, Hollvinasamtökum Bifrastar
 Bjarney Lárudóttir Bjarnadóttir, Borgarbyggð

Varamenn til eins árs

Reimar Marteinsson, Sambandi íslenskra Samvinnufélaga
Árni Grétar Finnsson, Samtökum atvinnulífsins
Birgitta Ásbjörnsdóttir, Háskólaráð Háskólans á Bifröst
Anna Ólöf Kristjánsdóttir, Hollvinasamtökum Bifrastar
Guðveig Eyglóardóttir, Borgarbyggð

Árið í hnotskurn

Stjórnir og ráð

Fulltrúaráð Háskólans á Bifröst 
Háskólaráð Háskólans á Bifröst, Borgarbyggð, Samtök 
atvinnulífsins, Samband íslenskra samvinnufélaga og Hollvina-
samtök Háskólans á Bifröst tilnefna í fulltrúaráð þrjá fulltrúa og 
einn til vara og er ráðið því skipað 15 fulltrúum alls og fimm til 
vara. Fulltrúaráðsfundir hafa æðsta vald í málefnum háskólans er 
varða rekstur og fjármál. Það fundar minnst einu sinni á ári og er 
sá fundur jafnframt aðalfundur Háskólans á Bifröst. Aðilar full-
trúaráðsins leggja fram á hverjum aðalfundi háskólans tillögu að 
skipan þess til næstu þriggja ára og var eftirfarandi tillaga fyrir 
árin 2024-2026 samþykkt samhljóða á aðalfundi ársins 2023:

Aðalmenn

Gunnur Líf Gunnarsdóttir, Sambandi íslenskra samvinnufélaga.
Auður H. Ingólfsdóttir, háskólaráði Háskólans á Bifröst.
Magnús Smári Snorrason, Borgarbyggð.
Ársæll Harðarson, Hollvinasamtökum Bifrastar.
Tómas Már Sigurðsson, Samtökum atvinnulífsins.

 
Varamenn

Gunnar Egill Sigurðsson, Sambandi íslenskra samvinnufélaga.
Signý Óskarsdóttir, háskólaráði Háskólans á Bifröst.
Sigurður Guðmundsson, Borgarbyggð.
Páll Ásgeir Guðmundsson, Samtökum atvinnulífsins.
Hallur Jónasson, Hollvinasamtökum Bifrastar.
 

Stjórn Háskólans á Bifröst
Í stjórn Háskólans á Bifröst eru fimm einstaklingar sem tilnefndir eru til 
tveggja ára í senn af eftirtöldum aðilum: Borgarbyggð, Háskólaráði 
Háskólans á Bifröst, Hollvinasamtökum Bifrastar, Sambandi íslenskra 
samvinnufélaga svf. og Samtökum atvinnulífsins. Eru þrír aðalmenn í 
stjórn tilnefndir annað hvert ár, en tveir aðalmenn hin árin. Varamenn 
eru tilnefndir með sama hætti. Samþykkt var á aðalfundi ársins 2023 
tillaga að eftirtöldum aðal- og varamönnum í stjórn háskólans: 

Lærum heima

Háskólaráð Háskólans á Bifröst 
Háskólaráð er ráðgefandi í málum háskólasamfélagsins og hefur tilnefningarrétt í stjórn skólans og fulltrúaráð samkvæmt 
skipulagsskrá hans. Í ráðinu sitja rektor, framkvæmdastjóri kennslu og þjónustu (kennslustjóri), þrír fulltrúar kennara sem kennslu- 
og rannsóknarráð tilnefnir, einn fulltrúi annarra starfsmanna háskólans sem tilnefndur er á starfsmannafundi, tveir fulltrúar 
nemenda úr grunnnámi, tveir fulltrúar nemenda úr meistaranámi og einn fulltrúi nemenda Háskólagáttar. Fulltrúar nemenda 
eru kjörnir af nemendum. Fyrir hvern kjörinn fulltrúa skal kjörinn varafulltrúi. Rektor er heimilt að bjóða fleiri aðilum seturétt í 
háskólaráði eftir því sem þurfa þykir. Þessir aðilar hafa málfrelsi og tillögurétt en ekki atkvæðisrétt. Á fundum háskólaráðs er 
fjallað um helstu málefni skólans á líðandi stundu, innra starf hans, breytingar á reglum og stefnumörkun hans. Háskólaráð er 
ályktunarbært og getur gert tillögur til rektors eða stjórnar skólans. Fundargerðir háskólaráðs eru birtar á vef háskólans.

Rektor
Margrét Jónsdóttir Njarðvík

Aðalmenn:

Kennslustjóri
Halldóra Lóa Þorvaldsdóttir

Fulltrúi starfsmanna
Sólveig Hallsteinsdóttir

Fulltrúar kennara
Hanna Kristín Skaftadóttir
Jón Freyr Jóhannsson
Sævar Finnbogason

Fulltrúar meistaranema
Hlynur Finnbogason
Hjördís Garðarsdóttir

Fulltrúar grunnnema
Halldór Kjartan Þorsteinsson
Ása Laufey Sigurðardóttir

Fulltrúi Háskólagáttarnema
Jón K. Ólafsson

Áheyrnarfulltrúar

Fjármálastjóri
Anna Þórunn Reynis

Fulltrúi Íbúaráðs
Rolando Díaz

Sérstakt fundarboð

Gæðastjóri
Lydía Geirsdóttir

Staðgengill rektors
Stefan Wendt

Varamenn:

Fulltrúi starfsmanna
Soffía Dagmar Þorleifsdóttir

Fulltrúar kennara
Ásthildur Elva Bernharðsdóttir
Haukur Logi Karlsson
Kári Joensen 

Ráðgjafanefnd Háskólans á Bifröst
Ráðgjafanefnd er stjórnendum háskólans til ráðgjafar á helstu fræðasviðum hans. Nefndin 
var sett á stofn árið 2021. Hana skipuðu skólaárið 2023-2024:

Andrés Magnússon, framkvæmdastjóri Samtaka verslunar og þjónustu 
Dr. Ásta Bjarnadóttir, skrifstofustjóri á mannauðs- og starfsumhverfissviði Reykjavíkurborgar 
Eygló Harðardóttir, sérfræðingur hjá Ríkislögreglustjóra og fyrrverandi ráðherra
Ingibjörg Jónsdóttir, eigandi Berg Contemporary 
Ingibjörg Þorsteinsdóttir, dómsstjóri 
Dr. Jón Ormur Halldórsson, stjórnmálafræðingur
Tómas Sigurðsson, forstjóri HS Orku
Þórður Freyr Sigurðsson, Sambandi sveitarfélaga á Suðurlandi

Jafnréttisnefnd 
Jafnréttisnefnd er kjörin af háskólaráði eftir tilnefningum og skulu þar sitja þrír 
aðilar, einn fulltrúi starfsfólks, einn fulltrúi nemenda og formaður, tilnefndur af 
rektor. Nefndin hefur það hlutverk að fylgjast með framgangi jafnréttis-
áætlunar háskólans og gerir grein fyrir störfum sínum með skýrslu til rektors og 
háskólaráðs fyrir lok febrúar ár hvert. Skýrsla nefndarinnar skal gerð samhliða 
reglubundinni rýningu stjórnenda vegna jafnlaunavottunar. Þá hefur nefndin 
umsjón af hálfu Háskólans á Bifröst með undirbúningi fyrir Jafnréttisdaga, skipar 
samráðsvettvang jafnréttisfulltrúa háskólanna og hefur frumkvæði að fræðslu 
um jafnréttismál innan háskólans. Jafnréttisnefnd fundaði fjórum sinnum á árinu.

Jafnréttisnefnd hefur enn fremur umsjón með undirbúningi fyrir hina árvissu 
Jafnréttisdaga, sem háskólar landsins hafa samstarf um, og skipar formaður 
nefndarinnar jafnframt samráðsvettvang jafnréttisfulltrúa háskólanna. Framlag 
Háskólans á Bifröst á jafnréttisdögum 2023 var málstofa með dr. Bjarka Má 
Grönfeldt um svonefnda INCEL hreyfingu og nýja tegund kvenhaturs sem 
sprottið hefur fram innan hennar. Málstofan var haldin á Háskólatorgi og 
nefndist fyrirlestur Bjarka Incel: Internetið, kvenhatur og samsæriskenningar.

Jafnréttisnefnd fyrir starfsárið 2023-2024 er skipuð eftirtöldum aðilum:

Helga Guðrún Jónasdóttir, formaður
Soffía Dagmar Þorleifsdóttir, fulltrúi starfsmanna
Ásdís Inga Haraldsdóttir, fulltrúi nemenda

Háskólinn á Bifröst í tölum

Dreifing nemenda Háskólans á Bifröst um landið

Fjöldi nemenda eftir ári og misseri

Tölulegar upplýsingar

• Fjöldi nemenda er miðaður við þá nemendur sem þreyta einingar á hverju tímabili.
• Fjöldi nemenda er miðaður við fjölda kennitalna en ekki námsferla.

Uppfærsla á gögnum

• Gögn tekin úr Uglu og uppfærð samkvæmt gæðakerfi Háskólans á Bifröst.
• Síðasta uppfærsla á nemenda upplýsingum yfir nemendur var gerð í febrúar 2024.
• Upplýsingatæknisvið heldur utan um frekari upplýsingar um uppfærslu á gögnum.

Lærum heima

Ár

Ársreikningur 2023  
         
Allar tölur í milljónum króna           
           

Rekstrarreikningur   2023  2022  2021  2020  2019   
 
 Rekstrartekjur    1,338.6 1311.2  1315.1  1088.6 936.1  
 Rekstrargjöld    1,304.3 1247.2  1090.2 947.3  876.0  

Rekstrarhagnaður      64.0  224.9  141.3  60.1   
           
 Afskriftir    14,9  15,9  10.9  21.9  19.1  
 Fjármagnsliðir    3.0  9,5  22.3  22.9  23.9   
           
Hagnaður ársins    16.4  38.6  191.7  96.5  17.1   
           
Eignir            
 Fastafjármunir    254.6  269.6  255.5  266.0  279.0  
 Veltufjármunir    238.7  218.0  204.2  144.8  70.1  

Eignir samtals     493.3  487.6  459.7  410.8  349.1  
          
Eigið fé og skuldir           
 Eigið fé    193.2  176.8  138.2  (53.6)  (150.0)  
 Langtímaskuldir   97.9  101.8  167.4  257.4  270.1  
 Skammtímaskuldir   202.2  209.0  154.1  207.0  229.0  

Eigið fé og skuldir samtals   493.3  487.6  459.7  410.8  349.1  
           
           
           



16

Framvinda stefnumiða 2030
Vorið 2021 komu starfsmenn saman og mótuðu sameiginlega framtíðarsýn fyrir 
Háskólann á Bifröst. Um viðamikið verkefni var að ræða, þar sem stjórn, háskólaráð, 
framkvæmdastjórn, nemendur, kennarar og annað starfsfólk ræddi ítarlega hverjar áherslur 
skólans ættu að vera til framtíðar litið. Þetta víðtæka samstarf leiddi til metnaðarfullrar 
framtíðarsýnar, sem hefur það að markmiði að auka árangur nemenda, efla rannsóknir 
og skapandi samvinnu, auk þess að hagræða í ferlum til að bæta gæði, og skapa opinn 
og skemmtilegan vinnustað sem hvetur starfsfólk til að taka fjölbreytni og félagslegu 
réttlæti opnum örmum. Stefnan skiptist í fjórar stoðir, sem eru nám og kennsla, rannsóknir, 
menning og stjórnun, og samfélagsþátttaka. Stefnumörkunin nær sem slík til ársins 2030 
og eru henni gerð ítarlega skil í ritinu Stefnumið 2030, sem er öllum aðgengilegt á vef 
háskólans. Þá skiptist stefnumörkunin enn fremur upp í níu afmörkuð markmið og fylgir 
hverju markmiði fjögurra ára verkefnaáætlun, sem nær til ársins 2024, ásamt eigendum 
einstakra verkefna og tímasetningum. Er verkefnaáætlunin endurskoðuð árlega með tilliti til 
umbótaáætlana, breytinga og þróunar, og fór endurskoðun ársins 2023 fram í maí. Fyrir 
hverja endurskoðun eru lagðar fram tölfræðiupplýsingar, kannanir og árskýrsla nýliðins 
kennsluárs. 

Árið 2023 stóð svo til að vinna að þróun nýrrar verkefnaáætlunar fyrir árin 2024 til 2026, 
þar sem flestum markmiðum núverandi áætlunar hafði verið náð. Því var þó frestað fram til 
ársins 2024 og fengu sameiningarviðræður við Háskólann á Akureyri þess í stað forgang. 
Í ljósi þess að talsverður árangur hefur náðst í stefnumiðum 2030, taldi yfirstjórn Háskólans 
á Bifröst að nægt svigrúm væri til þess að kanna hvort efni gætu staðið til sameiningar við 
annan háskóla. Þar sem slík ákvörðun hefði veruleg áhrif á stefnu skólans, var ákveðið að 
fresta verkefninu.

Lærum heima

Mat á fýsileika sameiningar
Í desember voru kynntar niðurstöður úr mati á fýsileika sameiningar 
Háskólans á Bifröst og Háskólans á Akureyri. Vinna vegna matsins hafði 
þá staðið yfir frá því í októberbyrjun, en markmið þess var að kortleggja 
hvort og þá hvernig samstarf eða sameining þessara tveggja háskóla 
gæti fjölgað tækifærum til náms og rannsókna og aukið þau verðmæti 
sem háskólarnir skapa í samstarfi við samfélag og atvinnulíf um allt land. 
Tilgangur sameiningar væri að blása til sóknar og styrkja landsbyggðirnar, 
íslenskt fræðasamfélag og þjóðfélagið í heild. 

Áhersla var lögð á að stýrihópurinn lyki vinnu sinni í desemberbyrjun, 
vegna sameiginlegrar umsóknar til Samstarfs háskólanna, verkefnis sem 
háskóla-, iðnaðar- og nýsköpunarráðherra setti á fót í september 2022 til 
að stuðla að auknu samstarfi, nýsköpun og framförum á háskólastigi, en 
tilkynna átti úthlutarnir úr sjóði verkefnisins undir lok ársins. Sóttu háskólarnir 
sameiginlega um framlag vegna fýsileikakönnunar á mögulegri sameiningu 
þeirra, en báðir deildu þeirri sýn að áður en lagt yrði út í svo umfangsmikið 
og kostnaðarfrekt verkefni, skyldi frumkönnun hafa farið fram á helstu 
sóknarfærum og áskorunum sameiningar. 

Stýrihópurinn var skipaður fulltrúum beggja háskóla til jafns, en 
greiningarvinnuna byggði hann á m.a. samtölum við starfsfólk, nemendur 
og aðra þá aðila sem bera hag háskólanna fyrir brjósti ásamt ýmissa 
upplýsinga- og talnagagna. Sjálf greiningarvinnan beindist m.a. að 
skipulagi kennslu og rannsókna, gæðaúttektum, verkefnum stoðdeilda, 
samsetningu og þróun mannauðs, framboði og þörf á húsnæði og annarri 
aðstöðu, stöðu og horfum í fjármálum og upplýsinga- og tölvukerfum 
háskólanna.

Meginniðurstöður voru þær, að sameinaðir geti háskólarnir lagt grunn að 
framúrskarandi alþjóðlegum rannsóknaháskóla á landsbyggðinni. Báðir 
háskólar standi vel m.t.t. gæða náms, mannauðs og fjárhags. Þessir tveir 
góðu háskólar með rótgróin tengsl við landsbyggðirnar geti því byggt  upp 
í sameiningu nýjan og mun öflugri háskóla, en þeir standa fyrir samanlagt 
hvor um sig. Sóknarfærin fælust m.a. í fjölbreyttari og sveigjanlegri 
námsleiðum, bættu framboði á hágæðafjarnámi, aukinni alþjóðlegri 
rannsóknavirkni, aukinni samkeppnishæfni innanlands jafnt sem alþjóðlega 
og aukinni nýsköpun og samfélagslegri virkni á landinu öllu. Þá var lagt 
til hvað skipulag snertir, að um opinberan háskóla verði að ræða með 
höfuðstöðvar á Akureyri og starfsstöðvar í Borgarnesi og Reykjavík. 

Enn fremur þótti stýrihópnum ljóst, að sigrast þyrfti á ýmsum áskorunum 
samfara sameiningu. Sá ávinningur sem nýr háskóli nyti í krafti 
umfangsmeiri og öflugari starfsemi á öllum sviðum háskólastarfs, myndi þó 
á 3 til 5 ára tímabili vega slíkar áskoranir upp, að mestu leyti.

Samstarfið í stýrihópnum gekk vel og hittist hópurinn á vikulegum 
vinnufundum, auk lengri vinnufunda sem haldnir voru í nágrenni Akureyrar, 
í Borgarfirði og í Reykjavík. Stýrihópinn skipuðu Margrét Jónsdóttir 
Njarðvík, rektor, Bjarni Már Magnússon, forseti lagadeildar og Halldóra 
Lóa Þorvaldsdóttir, framkvæmdastýra kennslu og þjónustu við Háskólann 
á Bifröst, en af hálfu Háskólans á Akureyri áttu í honum sæti Elín Díanna 
Gunnarsdóttir, starfandi rektor, Brynjar Karlsson, forseti heilbrigðis- 
viðskipta- og raunvísindasviðs og Hólmar Erlu Svansson, framkvæmdastjóri 
háskólaskrifstofu. Hópnum til ráðgjafar og aðstoðar var Aðalsteinn 
Leifsson, fyrrverandi ríkissáttasemjari.

Lærum heima

Endurskoðun húsnæðismála
Skólastarf hefur staðið óslitið á Bifröst allt frá árinu 1955, er 
Samvinnuskólinn flutti starfsemi sína úr Sambandshúsinu við Sölvhólsgötu 
í Reykjavík, í ný og glæsileg húsakynni sem Samband íslenskra 
samvinnufélaga reisti þar á gjafalandi frá ábúendum á Hreðavatni. 

Þetta elsta húsnæði háskólans hlaut síðar heitið Kringlan eftir þeim hluta 
þess sem er nær hringlaga. Kringlan var teiknuð af Sigvalda Thordarson, 
einum helsta brautryðjanda íslenskrar húsgerðarlistar á síðustu öld og er í 
dag friðuð sem eitt af mikilvægum hönnunarverkum hans. 

Frá árinu 1955 fjölgaði byggingum á Bifröst jafnt og þétt, en við bættust 
m.a. heimavist, íþróttahús og verslun og á árinu 2002 var svo lokið við að 
reisa nýja aðalbyggingu á svæðinu. Þá tilheyrði fjölbýlishúsið Sjónarhóll 
og húsnæðið sem hýsir í dag Hótel Bifröst, einnig háskólanum, en báðar 
þessar einingar voru seldar úr eignasafni hans til ótengdra aðila árið 2017. 
Við árslok 2023 nam heildarfermetrafjöldi húsnæðis í eigu háskólans 
samtals 4.867,5 fm.

Nemendagarðar háskólans voru byggðir á árunum 1986 til 2003 og töldu 
þeir þegar mest lét á annað hundrað íbúða. Húsnæðið er í eigu Kiðár ehf., 
dótturfélags háskólans og taldi eignasafn félagsins við árslok 2023 74 
íbúðir, samtals 6.918,5 fm. Félagið glímdi eftir hrun við rekstrarerfiðleika 
sem voru að hluta til leystir árið 2020 með samkomulagi við Húsnæðis- og 
mannvirkjastofnun, HMS, sem kvað m.a. á um sölu á 44 eignum. Hafði 
samtals 31 eign verið seld árið 2022, þegar ákveðið var að fresta frekari 
sölumeðferð vegna móttökumiðstöðvar fyrir flóttamenn sem sett var á fót á 
Bifröst á vegum Borgarbyggðar.

Í júní 2023 brá svo við, að mygla greindist í hluta af skrifstofubyggingum 
háskólans. Í maí höfðu verið tekin sýni vegna gruns um húsmyglu á 36 
stöðum og voru á hverjum stað tekin bæði innilofts- og snertisýni, eða 72 
sýni alls. Þegar lokið hafði verið við ræktun úr þeim var ákveðið í samráði 
við rektor háskólans, Margréti Jónsdóttur Njarðvík, að skoða sýnin í víðsjá 
og fá með því móti lýsandi niðurstöður fyrir ástand þess rýmis sem þau 
voru úr. Þau sýni voru jafnframt tekin til smásjárskoðunar sem ekki var unnt 
að greina í víðsjárskoðun. Sýnin rannsakaði Guðríður Gyða Eyjólfsdóttir, 
sveppafræðingur og fór greining fram 24. maí til 7. júní.      

Niðurstöður staðfestu síðan húsmyglu í nýju aðalbyggingu háskólans 
ásamt samtengdu eldra húsnæði og var í ljósi þess ákveðið að loka því 
húsnæði og flytja skrifstofur háskólans tímabundið í íbúðarhúsnæði að 
Jaðarseli 1 og 11. Þá var Efla verkfræðistofa fengin til þess að meta umfang 
húsmyglunnar þar sem hún greindist. Mygla greindist ekki í sýnum teknum í 
íbúðarhúsnæði á Bifröst. 

Um nokkurt skeið hefur legið fyrir að húsnæði á Bifröst væri að umfangi 
mun meira en starfsemi háskólans krefðist m.t.t. til raunþarfa hans sem 
fjarnámsháskóla. Efni standa því vart til þess að ráðist verði í viðgerðir 
skólastarfseminnar vegna. Á meðan verið er að meta þessa breyttu stöðu í 
húsnæðismálum hafa frekari viðgerðir á húsnæði þar sem mygla greindist 
því verið settar á bið, að nauðsynlegu viðhaldi undanskildu, en ráðist hefur 
verið í talsverðar framkvæmdir, sér í lagi vegna viðgerða á eldra húsnæði, 
undanfarin misseri.

Innleiðing á nýju námskeiðsmati
Í ársbyrjun hófst starfshópur skipaður fulltrúum nemenda, kennara og stjórnsýslu 
handa við að uppfæra námskeiðsmat Háskólans á Bifröst. Fyrri útgáfa þess var 
tvíþætt og skiptist annars vegar í umsögn um kennara og hins vegar umsögn um 
námskeið. Hópurinn skoðaði nýjustu rannsóknir og önnur gögn þessu tengdu 
ásamt kennslumati hjá öðrum háskólum, bæði innlendum og erlendum. Kynning 
á nýjum tillögum að námskeiðsmati voru svo kynntar deildum, deildaráðum, 
framkvæmdastjórn og háskólaráði. Í nóvember lá svo fyrir samþykki á 
nýju námsmatskerfi sem tekið skyldi í notkun í byrjun vorannar 2024. Í nýja 
námsmatskerfinu er aðaláhersla lögð á viðkomandi námskeið og umsjón með 
því, en ekki kennarann og persónu hans. Þá voru tengsl á milli niðurstaðna 
úr námskeiðsmati og launa kennara rofin. Þessi tengsl höfðu þá verið við lýði 
í mörg ár, en rannsóknir benda til þess að slíkt fyrirkomulag sé óheppilegt. 
Vonast er til að nýja námsmatið stuðli að aukinni þátttöku hjá nemendum í 
námskeiðsmati og greiði fyrir samtölum þeirra og kennara um hvernig bæta 
megi gæði námskeiða.

Í starfshópnum áttu sæti f.h. nemenda Birgitta Ásbjörnsdóttir, Hlynur 
Finnbogason, Guðríður Björgvinsdóttir, Ása Laufey Sigurðardóttir, Eiður 
Arnarsson, og Hjördís Garðarsdóttir, en af hálfu kennara og stjórnsýslu Anna 
Jóna Kristjánsdóttir, Diljá Helgadóttir, Haraldur Daði Ragnarsson, Hanna 
Kristín Skaftadóttir, Njörður Sigurjónsson, Halldóra Lóa Þorvaldsdóttir og Lydía 
Geirsdóttir.

Stefnumótun í notkun gervigreindar
Snemma á vormánuðum var starfshópur skipaður um mótun stefnu 
Háskólans á Bifröst í gervigreindarnotkun. Þá var starfshópnum einnig falið 
að semja leiðbeiningar fyrir kennara og nemendur um það hvernig nýta 
megi gervigreind innan skólastarfsins.

Markmið fyrir stefnu Háskólans á Bifröst í gervigreind er að skilgreina 
viðeigandi notkun á þessari ört vaxandi tækni, þ.á.m. ChatGPT ásamt 
öðrum sambærilegum forritum. Stefnumiðið er að tryggja ábyrga og 
siðferðislega notkun í öllum starfsgreinum eða kennslu, rannsóknum og 
stjórnun, og forðast misnotkun. Leiðbeiningar fyrir kennara og nemendur 
tóku gildi á haustönn, að umfjöllun lokinni í deildum, deildaráðum, 
framkvæmdastjórn og háskólaráði.  Vegna hraðrar þróunar gervigreindar 
var reglubundin endurskoðun stefnunnar jafnframt samþykkt.

Starfshópinn skipuðu Hanna Kristín Skaftadóttir, Halldóra Lóa 
Þorvaldsdóttir, Sólveig Hallsteinsdóttir og Lydía Geirsdóttir.

Fundir og mannfagnaðir
Háskólinn á Bifröst gekkst á árinu fyrir fjölda viðburða og fóru þar 
annars vegar saman ýmsir fastir liðir, s.s. í skemmtanahaldi á vegum 
nemenda og starfsfólks, og hins vegar viðburðir í tengslum við fræða- 
og vísindastarf innan skólans, auk þess sem fundaraðstaða á Bifröst var 
venju samkvæmt leigð út til utanaðkomandi aðila, þegar svo bar undir, 
á meðan húsnæðisins á Bifröst naut við. Í júní var þó heldur brattur endir 
bundinn á þá útleigu þar sem aðalbyggingu háskólans var lokað vegna 
loftgæðisvanda, eins og greint er nánar frá hér að framan í umfjöllun um 
endurskoðun húsnæðismála.

Af föstum liðum á fyrra hluta ársins má nefna hátíðarkvöldverð, sem 
haldinn var í forsetasalnum í gömlu skólabyggingunni um vorið samhliða 
staðlotu grunnnema. Því má svo bæta hér við að um haustið fór fram 
staðlota meistaranema og var hátíðarkvöldverður þeirra haldinn í 
fallegum veitingasal gisti- og veitingastaðarins Englendingavíkur. Af öðrum 
markverðum viðburðum má nefna að Forysta til framtíðar, stjórnendanám 
Samkaupa, fór fram á Bifröst í janúar og mars, en um skipulag námsins sér 
Endurmenntun Háskólans í samstarfi við Samkaup. Þess má svo til gamans 
geta að Samkaup hlaut árið 2020 Menntasprotann og tveimur árum síðar 
Menntaverðlaun atvinnulífsins. Þá var haldið þorrablót fyrir skiptinema, auk 
þess sem margs konar fræðslu- og félagsstarf fór fram á Bifröst á vegum 
úkraínska samfélagsins, bæði kennsla í íslensku, prjónakvöld og listasmiðjur 
svo að fátt eitt sé nefnt. 

Í mars brá Stærðfræðifélagið undir sig betri fætinum og hélt málþing 
á Bifröst, IN SITU verkefnið stóð fyrir Menningarmóti Vesturlands og 
kvikmyndaframleiðandinn Sigurjón Sighvatsson var viðstaddur sýningu 
á kvikmynd sinni í aðstöðu Nemendafélags Háskólans á Bifröst í 
Vikrafelli. Félag eldri borgara í Borgarnesi sótti einnig Bifröst heim, 
ásamt Oddfellowum og Rótarýfélögum úr Reykjavik. Háskóli Íslands 
stóð jafnframt fyrir AWE nýsköpunarhraðli fyrir konur og síðast en ekki 
síst hélt lagadeild Háskólans á Bifröst afar áhugavert málþing í beinu 
streymi úr forsetasalnum. Tom O‘Reilly, kom til Bifrastar sem Fulbright 
sérfræðingur. Hann var áður rektor háskóla í Bandaríkjunum og deildi 
með okkur úr viskubrunni sínum. Þá fóru ýmsir vinnufundir í tengslum við 
erlend samstarfsverkefni fram, s.s. COST og CoFutures, auk þess sem 
kynning misserisverkefna dró einnig að fjölda fólks, bæði nemendur, 
dómnefndarfólk og áhorfendur, enda er Missó af mörgum talinn einn 
allra skemmtilegasti viðburður ársins. Þá var þýski háskólinn FOM að 
vanda með sumarháskólann sinn á Bifröst, kennslu- og rannsóknarráð 
efndi til glæsilegrar grillveislu. Í ágúst var starfsdagur Háskólans á Bifröst 
haldinn í Hjálmakletti í Borgarnesi. Um haustið var svo opnuð starfsstöð í 
Jaðarseli 1 og Jaðarseli 11 í framhaldi af lokun skrifstofuhúsnæðis á Bifröst. 
Heilsufarsskoðun starfsmanna fór því fram á tveimur stöðum eða annars 
vegar á skrifstofunum í Jaðarseli og hins vegar í Borgartúni 18 í Reykjavík. 
Þá bauð rektor öllum deildum skólans og stjórnsýslu í hanastélsboð.

Um gestamóttöku hjá Háskólanum á Bifröst sér Iðunn Leosdóttir, 
verkefnastjóri á skrifstofu rektors. 



21



22

95% mæla með Háskólanum á Bifröst

Samkvæmt nýrri könnun, sem náði til nemenda sem brautskráðust frá 
Háskólanum á Bifröst í september 2021 og febrúar 2022, mæla 95% þeirra 
með námi við Háskólann á Bifröst. Þá reyndust um 60% hafa fengið aukna 
ábyrgð í starfi og launahækkun að námi loknu. 

Bifrestingar á vaktinni

Viðbragðsaðilar stóðu sem kunnugt er í ströngu á árinu 
vegna eldsumbrota á Reykjanesi. Á meðal þeirra sem 
stóðu vaktina voru meistaranemar í áfallastjórnun, sem 
eru langflestir í náminu með vinnu. Þessi skemmtilega 
mynd náðist af Bifrestingum sem voru saman á vakt í 
samhæfingamiðstöð almannavarna um miðjan nóvember.

Fréttir af vettvangi

Þrjár í þjóðbúningi

Útskriftarhátíð Háskólans á Bifröst bar upp á 
þjóðhátíðardaginn 17. júní. Elín H. Jónsdóttir, forseti 
lagadeildar, Margrét Jónsdóttir Njarðvík, rektor og Ólína 
Kjerúlf Þorvarðardóttir, forseti félagsvísindadeildar brugðu 
af því tilefni út af vananum og mættu til hátíðarinnar í 
upphlut en ekki embættisskikkjum Háskólans, eins og 
venja er.  

Stofnun Rannsóknaseturs 
skapandi greina

Stofnfundur Rannsóknaseturs skapandi greina fór fram 
í maí, en hlutverk þess er m.a. að stuðla að samráði á 
milli háskóla, stofnana, stjórnvalda og bæta gagnaöflun 
og greiningu sem nýtist svo aftur rannsóknum og 
þekkingarmiðlun innan þessa ört vaxandi geira.  
Stofnaðilar eru Háskólinn á Bifröst, Háskóli Íslands, 
Háskólinn á Akureyri, Háskólinn á Hólum og Listaháskóli 
Íslands. Háskólinn á Bifröst sér um umsýslu setursins. 

Sigurvegarar í Missó

Misserishópur R fór með sigur að hólmi á Missó 2023. 
Keppnin reyndist óvenjuhörð, en aðeins 0,1 stig skildi 1. og 
2. sætið að.

Verðlaunahópinn skipuðu þau Björgvin Þór Þórarinsson, 
Embla Líf Hallsdóttir, Isabel Guðrún Gomez, Olga María 
Högnadóttir, Pétur Geir Grétarsson og Sigrún Ágústa 
Helgudóttir, en heiti verðlaunaverkefnisins var: Það 
er meira en að segja það: Hljóðmyndir vörumerkja á 
íslenskum markaði.

Vel heppnað námskeið í Sierra 
Leone

Háskólinn á Bifröst og Aurora velgjörðarsjóður hlutu 
styrk frá utanríkisráðuneytinu til að halda námskeið 
í gerð spurningakannanna og hagnýtri tölfræði fyrir 
ungt folk í Sierra Leone.  Aurora stendur fyrir ýmsum 
þróunarsamvinnuverkefnum þar í landi, þ.á.m. 
námskeiðum fyrir ungt fólk sem langar að auka 
hæfni sína og skapa sér eigin atvinnufyrirtæki. Hér 
má sjá mynd af þátttakendum að námskeiðinu loknu 
ásamt Bjarka Má Grönfeldt Gunnarssyni sem var 
fulltrúi Háskólans á Bifröst í verkefninu.

Fyrsta hóprannsóknin í gervigreind

Hanna Kristín Skaptadóttir, aðjúnkt við viðskiptadeild 
Háskólans á Bifröst, var fulltrúi Íslands í fyrstu 
hóprannsókninni sem gerð hefur verið í gervigreind. 
Ritrýnda fagtímaritið Issues in Accounting Education gerði 
þessu áhugaverða máli skil um vorið, en rannsóknin fólst 
í því að borin voru saman svör nemenda og ChatGPT 
spjallmennisins við prófspurningum í reikningsskilum. Helstu 
niðurstöður rannsóknarinnar voru þær, að nemendur stóðu 
sig heilt yfir betur en spjallmennið, sem gervigreindin náði 
ekki að skáka nemendunum í nema 28% tilvika. 

Íslenska sem annað mál

Háskólagátt hóf á árinu kennslu í íslensku sem annað mál. Um er að ræða aðfaranám 
í íslensku sem undirbýr nemendur sem ekki eiga íslensku að móðurmáli fyrir fulla 
þátttöku í íslensku samfélagi, þ.m.t. háskólanám á íslensku. Námið er kennt í fjarnámi 
og er gert ráð fyrir að nemendur stundi það samhliða vinnu eða öðru námi, svo sem 
við Háskólagátt Háskólans á Bifröst. 

Akademísk starfsemi
Félagsvísindadeild
Árið 2023 var ár grósku, námsþróunar og endurskipulagningar í starfi 
Félagsvísindadeildar. Aðsókn að deildinni var góð og rekstur hennar stóð 
undir sér. Deildin undirgekkst endurskoðun á námsskipulagi og áfangavali 
samhliða því að þróuð var ný námslína í öryggisfræðum og almannavörnum, 
en undirbúningur hennar hófst þegar haustið 2022. Samhliða fór fram 
undirbúningur að nýrri meistaranámslínu í samskiptastjórnun sem vonandi verður 
hægt að koma á fót á næsta skólaári.

Deildarforseti félagsvísindadeildar er dr. Ólína Kjerúlf Þorvarðardóttir, prófessor, 
en deildarráð skipuðu auk hennar, dr. Bergsveinn Þórsson, fyrir hönd kennara í 
grunnnámi, dr. Ásthildur Elva Bernharðsdóttir, fyrir hönd kennara á meistarastigi, 
Hjördís Garðarsdóttir, fyrir hönd meistaranema og Helena Sif Gunnarsdóttir, 
fyrir hönd nemenda í grunnnámi. 

Dr. Ólína Kjerúlf Þorvarðardóttir er deildarforseti félagsvísindadeildar.

Mannauður
Árið 2023 störfuðu í deildinni 9 fastráðnir kennarar í átta og hálfu stöðugildi, 
fimm konur og fjórir karlar. Sjö doktorar eru við deildina. Fastar stöður árið 2023 
voru þrjár prófessorsstöður, fjórar dósentsstöður, ein lektorsstaða og hálf staða 
aðjúnkts á fastlaunasamningi. Að jafnaði eru um 30 stundakennarar við deildina 
á hverju misseri, nokkrir með stöðu lausráðins aðjúnkts.

Prófessorar við deildina voru þrír árið 2023, ein kona og tveir karlar.  Anna 
Hildur Hildibrandsdóttir, MA, hlaut framgang úr stöðu aðjúnkts í lektor.

Félagsvísindadeild jókst liðsauki með tveimur nýjum sérfræðingum/
verkefnastjórum sem tóku til starfa fyrir rannsóknasetur og -verkefni sem tengdust 
deildinni. Erna Kaaber kom inn um áramótin  2022/2023 sem sérfræðingur við 
IN SITU rannsókn á áhrifum skapandi greina í dreifbýli sem hlaut 64 m.kr. styrk 
úr Horizon Europe rannsóknasjóði Evrópusambandsins á haustmánuðum 2022 
og fór af stað í ársbyrjum 2023. Erna sinnir jafnframt kennslu einstakra áfanga í 
námslínunni Skapandi greinum. 

Við stofnun Rannsóknaseturs skapandi greina (RSG) sem vistað 
er í Félagsvísindadeild Háskólans á Bifröst var ráðinn nýr 
verkefnisstjóri að setrinu, Erla Rún Guðmundsdóttir. Hún hefur 
vinnuaðsetur í Félagsvísindadeild og er í samstarfi við deildina. 

Innan Félagsvísindadeildar Háskólans á Bifröst eru fræðimenn 
sem hafa verið ötulir í rannsóknum og virkir í fræðilegri 
og opinberri umræðu. Fastráðnir akademískir starfsmenn 
deildarinnar eru:



25

Prófessorar
Dr. Eiríkur Bergmann hefur stjórnmálafræði að sérsviði. Eiríkur stundar sín 
fræði á alþjóðavettvangi, er virkur þátttakandi í fjölmörgum alþjóðlegum 
rannsóknahópum og hefur sent frá sér fjölda fræðirita. Á síðasta ári birtust 
eftir hann þrjár fræðigreinar í alþjóðlegum bókum sem gefnar voru út 
af stórum forlögum, tvær hjá Routledge og ein hjá Central European 
University Press. Hann kom að því að stofna norrænt samstarfsnet um 
rannsóknir á samsæriskenningum þar sem hann situr í stjórn, og hóf einnig 
samstarf í nýju Cost-verkefni um Neo-Nationalisma þar sem hann leiðir 
rannsóknasamtarf fræðimanna frá yfir tuttugu löndum. Eiríkur er reglulegur 
álitsgjafi fjölmiðla og hefur flutt fyrirlestra á ráðstefnum og málþingum 
hérlendis og erlendis.

Dr. Ólína Kjerúlf Þorvarðardóttir, deildarforseti. Sérsvið hennar eru 
menningararfur og munnleg geymd. Ólína er virkur rannsakandi og 
þátttakandi í samfélagsumræðu. Eftir hana liggja átta bækur, þar af sex 
fræðirit. Hún hefur ritað fjölda fræðigreina og flutt fyrirlestra á ráðstefnum 
og málþingum.

Dr. Njörður Sigurjónsson, fagstjóri meistaranáms í menningarstjórnun, en 
sérsvið hans eru menningarstjórnun og menningarhagfræði. Njörður hefur 
ritað fræðigreinar og flutt fjölda fyrirlestra á ráðstefnum og málþingum.

Dósentar
Dr. Bergsveinn Þórsson. Fagstjóri Opinberrar stjórnsýslu. Sérsvið: 
Safnafræði. Á síðasta ári opnaði sýningin Beyond Barcode við Interkulturelt 
Museum í Osló, en hún var samstarfsverkefni á milli Bergsveins, CoFutures 
rannsóknarverkefnisins við Háskólann í Osló og Interkulturelt Museum.  
Sýningin byggir á rannsóknum og þróun aðferða í framtíðarhugsun 
og var m.a. styrkt af Norska rannsóknarsjóðnum í gegnum FORSTERK 
(Supplementary Funding for Norwegian Participants in Horizon 2020 and 
Horizon Europe Projects).

Dr. Ásthildur Elva Bernharðsdóttir, fagstjóri í Áfallastjórnun. Sérsvið: 
Áfallastjórnun (Culture and Crisis Management. How Culture Influences 
the Behavior of Decision Makers in Crisis Preparedness and Response). 
Ásthildur hefur sinnt rannsóknum og kennslu á Íslandi, í Svíþjóð, 
Bandaríkjunum og Japan. Meðal rannsóknarefna Ásthildar hafa verið áhrif 
Covid-19 á Íslandi. 

Dr. Magnús Árni Skjöld. Fagstjóri HHS. Sérsvið: Stjórnmála- og 
samfélagsfræði. Magnús Árni hefur látið að sér kveða um málefni líðandi 
stundar með birtingu fræðigreina og sem álitsgjafi. Árið 2020 kom út  eftir 
hann hjá Forlaginu bókin Borgríkið: Reykjavík framtíð þjóðar. Undanfarin 
misseri hefur Magnús Árni unnið að rannsóknum og birt greinar um málefni 
geimsins – geimsýslu.

Dr. Sigrún Lilja Einarsdóttir. Sérsvið: Félagsfræði menningar og 
menningarfræði. Meðal rannsóknarefna Sigrúnar Lilju eru menningarleg 
áhrif samfélagsáfalla. Sigrún hefur ritað fræðigreinar og flutt fyrirlestra á 
ráðstefnum og málþingum.

Lærum heima

Lektor
Anna Hildur Hildibrandsdóttir, MA. Fagstjóri Skapandi greina. Sérsvið: 
Skapandi greinar. Anna Hildur er upphafskona að stofnun námslínunnar 
Skapandi greinar við Félagsvísindadeild, og síðar að stofnun Rannsóknaseturs 
skapandi greina sem vistað er við Háskólann á Bifröst. Hún hefur átt 
frumkvæði að mörgum samstarfs og rannsóknaverkefnum í tengslum við 
menningu og skapandi greinar.

Aðjúnkt
Andrea Guðmundsdóttir, MA. Fagstjóri í Miðlun og almannatengslum. 
Sérsvið: Fjölmiðlar og almannatengsl. Andrea hefur einnig kennt aðferðafræði 
og gert handbækur um vinnulag og frágang fræðilegra ritsmíða. 

Endurskoðun námsskrár og ný 
námslína
Á árinu var ráðist í endurskoðun á námsskrá og áfangavali grunnnáms 
félagsvísindadeildar. Var skipulagi námsins breytt með það að markmiði 
að skerpa betur á sérhæfingu hverrar námslínu en auka jafnframt svigrúm 
nemenda til þess að velja áfanga og hafa áhrif á samsetningu náms innan 
hverrar námslínu. Nemendur Félagsvísindadeildar munu frá og með haustinu 
2024 taka 60  ECTS-eininga grunn sem er sameiginlegur öllum námslínum. 
Þá taka þeir 48 ECTS-eininga kjarna, en það eru sérhæfðir áfangar hverrar 
námslínu. Loks eiga nemendur kost á að taka 42 ECTS-einingar sem val, fyrir 
utan misserisverkefni og lokaverkefni. 

Námslínan Heimspeki, hagfræði og stjórnmál (HHS) var endurskoðuð á árinu 
og ákveðið að breyta nafni hennar í Stjórnvísindi. Námslínan með breyttum 
áherslum og nýju heiti verður í boði frá og með haustinu 2024.

Þá var á árinu 2023 lokið við að hanna og ganga frá uppsetningu nýrrar 
námslínu sem hefja mun göngu sína haustið 2024 og nefnist Öryggisfræði 
og almannavarnir. Um er að ræða fyrsta grunnnámið á háskólastigi  
sem tileinkað er öryggisfræðum hér á landi. Því var ekki unnt að leita 
fyrirmynda í íslenskum háskólum um uppsetningu námsins, heldur leitað 
út fyrir landssteina og til þeirra hagaðila hérlendis sem námið varðar, 
þar með Almannavarnadeild Ríkislögreglustjóra, Landsbjargar, ISAVIA, 
Brunamálaskólans, HMS og fleiri aðila. Litið var einnig til tveggja skóla 
í Danmörku sem hafa sérhæft sig á þessu sviði: Danska konunglega 
varnarmálaskólann í Kaupmannahöfn og Københavns Professionhøjskole. 
Námslínan er hugsuð sem hefðbundið grunnnám til BA-prófs, 180 ECTS, 
með möguleika á grunndiplómu. Hún mun hefja göngu sína haustið 2024. 
Áfangarnir sem í ráði er að kenna við námslínuna tengjast fræðilega fjórum 
öðrum fræðasviðum: áfallastjórnun, opinberri stjórnsýslu, lögfræði og 
stjórnunarfræðum auk miðlunar og almannatengsla. 

Grunnnám
Árið 2023 bauð Félagsvísindadeild upp á BA nám í fjórum námslínum. Þær voru: 
Heimspeki, hagfræði og stjórnmál (HHS), Opinber stjórnsýsla, Skapandi greinar og  
Miðlun og almannatengsl.

HHS miðlar klassískum stjórnvísindum og hugmyndastraumum. Námslínan var tekin  út 
í vinnuhópi árið 2021 og farið var að vinna eftir þeim niðurstöðum 2022 m.a. með 
markvissri rýni námsframboðs. Fagstjóri HHS var dr. Magnús Árni Skjöld.

Í námslínunni Opinberri stjórnsýslu var farið af stað með aukna áherslu á „græna 
stjórnsýslu“ haustið 2023. Fagstjóri er dr. Bergsveinn Þórsson.

Námslínan Skapandi greinar  veitir nemendum menntun og þjálfun til að starfa í 
margvíslegum menningar- og hugverkagreinum. Fagstjóri námslínunnar er Anna Hildur 
Hildibrandsdóttir, MA.

Miðlun og almannatengsl er einnig fjölsótt námslína. Fagstjóri hennar er Andrea 
Guðmundsdóttir, MA og aðjúnkt.

Meistaranám
Tvær námslínur standa til boða í meistara- og MCM námi í Félagsvísindadeild: 
Menningarstjórnun og Áfallastjórnun.

Meistaranám í Menningarstjórnun býr nemendur undir stefnumótun, stjórnun og rekstur 
í nútíma rekstrarumhverfi mennta og menningarstofnana. Námið er mótað með hliðsjón 
af íslensku og alþjóðlegu menningarumhverfi og er Háskólinn á Bifröst einn með þessa 
samsetningu náms hérlendis. Fagstjóri er dr. Njörður Sigurjónsson.

Meistaranám í Áfallastjórnun snýr að forvörnum og viðbúnaði, viðbrögðum, lærdómi 
og endurreisn vegna áfalla. Áfallastjórnun er ung fræðigrein í örum vexti og hefur þegar 
skilað betri innsýn til þeirra stjórnenda og stefnumótenda sem með nýrri þekkingu og 
þjálfun hafa skilað markvissari áfallastjórnun. Námið er hagnýtt og byggt á fræðilegum 
grunni. Fagstjóri er dr. Ásthildur Elva Bernharðsdóttir.

Rannsóknir og alþjóðlegt samstarf
Á árinu tók til starfa Rannsóknasetur um skapandi greinar sem 
vistað er innan Félagsvísindadeildar. Setrinu var komið á samkvæmt 
samkomulagi sem Mennta- og menningarmálaráðuneytið, Atvinnuvega- 
og nýsköpunarráðuneytið, Samgöngu- og sveitarstjórnarráðuneytið, 
Forsætisráðuneytið og Háskólinn á Bifröst gerðu með sér fyrir tveimur árum. 
Undirbúningurinn var unninn í samstarfi við Félagsvísindastofnun Háskóla 
Íslands, Listaháskóla Íslands, Háskólann á Akureyri og Samtök skapandi 
greina og stóð allt árið 2022 og fram eftir 2023. Á haustmánuðum 2023 tók 
setrið til starfa og þá var Erla Rún Guðmundsdóttir ráðin verkefnisstjóri þess. 
Stjórnarformaður er Anna Hildur Hildibrandsdóttir, fagstjóri Skapandi greina 
við Félagsvísindadeild Háskólans á Bifröst. Þá á Ólína Kjerúlf Þorvarðardóttir, 
deildarforseti Félagsvísindadeildar, einnig sæti í stjórninni.

Félagsvísindadeild Háskólans á Bifröst hefur farið fyrir samstarfi við Háskólann 
á Akureyri, Háskóla Íslands, Byggðastofnun og Hagstofu Íslands um þróun 
nýs námskeiðs á meistarastigi um rannsóknir í menningu og skapandi greinum 
í landsbyggðum. Verkefnið hlaut styrk úr samstarfssjóði háskólanna árið 2023 
og er miðað við að kennsla hefjist við Háskólann á Bifröst haustið 2024. 

Lagadeild
Árið 2023 einkenndist af áframhaldandi uppbyggingu á innra starfi og 
gæðastarfi lagadeildar, ásamt aukinni áherslu á rannsóknir af hálfu þess 
framúrskarandi fræðafólks sem starfar við deildina.

Síðsumars, þann 1. ágúst, dró til þeirra tíðinda við lagadeild, að dr. 
Bjarni Már Magnússon, prófessor, tók við stöðu deildarforseta, af Elínu 
H. Jónsdóttur, lektor og fagstjóra MBL meistaranáms í lögfræði. Elín hafði 
gegnt stöðunni um rúmlega þriggja ára skeið, en Bjarni stöðu fagstjóra 
ML meistaranáms í lögfræði ásamt því að sinna kennslu á grunnstigi í 
alþjóðalögum. Eru Elínu færðar hugheilar þakkir fyrir það faglega og 
fræðilega uppbyggingarstarf innan deildarinnar sem hún lagði grunninn að 
í embættistíð sinni.  

Í deildarráði lagadeildar áttu sæti auk deildarforseta, dr. Haukur Logi 
Karlsson, fulltrúi kennara, Salvör Sigríður Jónsdóttir, fulltrúi meistaranema 
og Sandra Rut Ragnarsdóttir, að hálfu grunnnema. Þess má svo geta að 
nemendafélag lagadeildar Háskólans á Bifröst var endurreist árið 2022, 
undir nafninu Justitia, og starfaði á árinu undir styrkri stjórn Söndru Rutar 
Ragnarsdóttur.

Þá gekk til liðs við deildina dr. Haukur Logi Karlsson. Kristrún Heimisdóttir lét 
aftur á móti af störfum og eru henni færðar þakkir fyrir vel unnin störf í þágu 
deildarinnar. Við lok ársins skiptust stöður við deildina þannig að starfandi var 
einn prófessor, einn dósent, þrír lektorar og einn aðjúnkt.

Diljá Helgadóttir, LL.M, lektor og lögmaður, stýrði námskeiðum og sinnti kennslu 
bæði á grunnnáms- og meistarastigi. Samhliða kennslunni starfar Diljá sem 
lögmaður í Lundúnum þar sem hún fæst við framkvæmdastjórn á lögfræðisviði 
bresks fjármálafyrirtækis. 

Elín Blöndal, dósent, var í leyfi frá lagadeild stærstan hluta ársins. Hún gegndi 
á árinu starfi skrifstofustjóra og staðgengils sviðsstjóra á mannauðs- og 
starfsumhverfissviði Reykjavíkurborgar. Hún stýrði jafnframt vinnuréttarteymi, 
jafnlaunanefnd og starfsmatsnefnd Reykjavíkurborgar ásamt ýmsum öðrum 
störfum hjá borginni.

Elín H. Jónsdóttir er lektor og fagstjóri MBL meistaranáms í viðskiptalögfræði 
og sinnir samhliða því lagakennslu í bæði laga- og viðskiptadeild. Þá gegndi 
hún starfi deildarforseta drjúgan hluta ársins, eins og áður segir. Jafnframt sat 
Elín í stjórn Landsbankans og var auk þess formaður sjálfbærninefndar og 
nefndarmaður í áhættunefnd bankans. 

Erna Sigurðardóttir, aðjúnkt, sinnti kennslu á bæði grunn- og meistarastigi 
lagadeildarinnar. Jafnframt tók Erna virkan þátt í innra starfi með áherslu á 
gæðastarf lagadeildar, en hún leiðir gæðamat á námslínum deildarinnar á 
báðum kennslustigum. Þá starfar Erna einnig sem lögfræðingur hjá alþjóðlega 
fjártæknifyrirtækinu Rapyd.

Dr. Haukur Logi Karlsson hóf störf sem lektor við lagadeild í ágúst 2023. Hann 
er fagstjóri ML meistaranáms í lögfræði og sinnir þar kennslu á sérsviðum sínum, 
samkeppnisrétti og stjórnskipunarrétti. 

Unnar Steinn Bjarndal, er lektor við lagadeild Háskólans á Bifröst og fagstjóri BS 
námslínunnar í viðskiptalögfræði. Unnar Steinn hafði umsjón með námskeiðum 
í samningarétti, kröfurétti, sakamálaréttarfari og refsirétti. Samhliða kennslunni 
sinnir Unnar margvíslegum lögfræðistörfum. Þá situr hann í kærunefnd 
kosningamála og í stjórn Eignarhaldsfélags Brunabótafélags Íslands. 

Mannauður
Árið 2023 störfuðu átta fastráðnir kennarar í lagadeild í rúmlega fimm 
stöðugildum. Á fyrri hluta árs voru tveir karlar í tveimur stöðugildum og sex 
konur í rúmlega þremur stöðugildum. Síðari hluta ársins voru þrír karlar í 
tæplega þremur stöðugildum og fimm konur í rúmlega tveimur stöðugildum. 
Hlutfall námskeiða sem kennd eru af fastráðnum kennurum var svipað og 
árið á undan.

Að venju voru í boði við lagadeild ein námslína í grunnnámi og 
tvær í meistaranámi, en auk þess þess býðst einnig diplómanám í 
fyrirtækjalögfræði. 

Gæðastarf á fjölbreyttum grunni
Eitt af helstu meginstefum í starfsemi lagadeildar sneri að innra 
gæðastarfi. Vinna var þannig hafin við gæðamat námslína í grunnnámi 
og á meistarastigi lagadeildar og má m.a. sjá afrakstur þeirrar vinnu 
stað í uppfærðum hæfniviðmiðum fyrir báðar námslínur á meistarastigi, 
meistaragráðu í lögfræði og meistaragráðu í viðkiptalögfræði. Í framhaldinu 
hófst vinna við að samræma hæfniviðmið einstakra námskeiða til samræmis 
við nýju hæfniviðmið námslínanna. Stefnt er að því að þeirri vinnu verði 
lokið á fyrri hluta árs 2024. 

Grunnnám
Háskólinn á Bifröst hefur frá upphafi laganáms við háskólann, fyrir rúmum 
20 árum, boðið upp á nám til BS gráðu í viðskiptalögfræði, en skólinn var 
jafnframt fyrstur til að bjóða upp á þverfaglegt nám þessara greina hér á 
landi. Hafin var kennsla í viðskiptalögfræði í fjarnámi haustið 2015. Námið er 
190 ECTS einingar en vegna sumarlotu er unnt að ljúka því á tveimur og hálfu 
ári. Fagstjóri fyrir námið er Unnar Steinn Bjarndal.

Deildarforseti lagadeildar er Bjarni Már Magnússon

Meistaranám 
Nemendum sem hafa grunngráðu í lögfræði býðst að ljúka fullnaðarprófi með 
120 ECTS eininga ML gráðu (Master of Law) í lögfræði. Námslínan er sniðin 
að þörfum þeirra sem lokið hafa BS í viðskiptalögfræði við háskólann og 
vilja halda áfram námi sínu með áherslu á dóms- og réttargæslukerfið. Lýkur 
náminu með 30 ECTS ritgerð. Námslína í meistaranámi í viðskiptalögfræði 
(Master of Business Law) hefur verið kennd við Háskólann á Bifröst frá árinu 
2017. Um er að ræða 90 ECTS eininga gráðu án meistararitgerðar. 

Þess má svo geta að í framhaldi af umtalsverðri endurskoðun, sem átti sér stað 
á námskeiðum vegna meistaranáms í viðskiptalögfræði fyrir haustið 2021,  
var skerpt á viðskiptalagalegum áherslum námsins og boðið upp á tvö ný 
námskeið, Inngang að lögfræði og Almennan félagarétt, sem sérsniðin eru að 
þeim mörgu nemendum sem ekki hafa grunnmenntun í lögfræði. Þá er boðið 
upp á viðbótardiplómu í fyrirtækjalögfræði, sem er 30 ECTS eininga nám á 
meistarastigi og miðar að því að þjálfa nemendur í hagnýtum og fræðilegum 
þáttum innan viðskiptalögfræðinnar. Fagstjórar eru Haukur Logi Karlsson 
fyrir ML meistaranám í lögfræði og Elín H. Jónsdóttir fyrir MBL meistaranám í 
viðskiptalögfræði.



32

Rannsóknir og samstarf
Árið 2023 var ár vaxandi rannsóknarvirkni á meðal akademískra starfsmanna 
í lagadeild. Afraksturinn birtist m.a. í greinum, opnum fyrirlestrum og þátttöku í 
ráðstefnum.

Á árinu birtust þrjár fræðigreinar eftir Bjarna Má Magnússon, deildarforseta 
eða Maritime Delimitation in the Polar Regions sem hann ritaði ásamt 
Snjólaugu Árnadóttur og birtist í Routledge Handbook of Polar Law, The 
Extention of the Sovereign Rights beyond 200 nm, sem hann ritaði ásamt 
Øystein Jensen og birtist í Routledge Handbook on Seabed Mining and the 
Law of the Sea of Iceland, umfjöllun um íslenskan landsrétt í sama riti. Þar að 
auki voru sjö greinar samþykktar til birtingar eftir Bjarna sem munu birtast 
í alþjóðlegum fræðiritum og fræðitímaritum. Þá flutti Bjarni fjögur erindi á 
ráðstefnum og málstofum á árinu, þ.á.m. í fyrirlestraröð lagadeildar háskólans 
í Aberdeen og á hinni alþjóðlegu Arctic Circle ráðstefnu sem farið hefur fram 
árlega hér á landi. Hann sat jafnframt í starfshópi sem vann að uppbyggingu 
náms í almannavörnum og öryggisfræðum í grunnnámi félagsvísindadeildar, 
auk stýrihóps sem vann skýrslu um fýsileika sameiningar Háskólans á Akureyri 
og Háskólans á Bifröst. Þess má svo geta að Bjarni situr sem deildarforseti 
lagadeildar í framkvæmdastjórn Háskólans á Bifröst, auk þess sem hann á 
sæti í stjórn Endurmenntunar skólans. Þá sótti hann fyrir hönd rektors fund 
Samtaka evrópskra fjarkennsluháskóla (EADTU) í Istanbul í október. 

Í mars hélt lagadeild málstofu um loftslagsbreytingar og sjálfbærni í 
rannsóknum í lögfræði. Frummælendur voru dr. Bjarni Már Magnússon, 
prófessor og Björg Valgeirsdóttir, aðjúnkt. Fundarstjóri var Elín Jónsdóttir, 
þáverandi deildarforseti. 

Diljá Helgadóttir, lektor, fór á vegum Háskólans á Bifröst til Lublin í Póllandi 
þar sem hún sinnti gestakennslu í félagarétti og kaup og sölu fyrirtækja við 
Maria Curie-Skłodowska háskólann.

Í desember kom út bókin Nordic Company Law: Broadening the 
Horizon, útgefin af Scandinavian University Press, en Elín H. Jónsdóttir 
er meðhöfundur að kafla í bókinni og tók hún einnig þátt í ráðstefnu við 
Oslóarháskóla í desember í tilefni af útkomu hennar.

Dr. Haukur Logi Karlsson, er þátttakandi í Nordic Conreason 
rannsóknarverkefninu sem hlotið hefur veglegan styrk úr afmælissjóði 
sænska seðlabankans (Riksbankens Jubileumsfond). Hann er jafnframt 
þátttakandi í COST verkefninu Efficient Justice for All. Á árinu 2023 birtist 
eftir hann greinin Hlutverk Alþingis í réttarfari ráðherraábyrgðarmála 
í Tímariti lögfræðinga, auk þess sem hann kynnti rannsóknir sínar á 
ráðstefnum bæði hérlendis og erlendis.

Lærum heima



Viðskiptadeild 
Árið 2023 var viðskiptadeild að mörgu leyti gjöfult. Námslínur deildarinnar 
nutu góðrar aðsóknar, ekki hvað síst á meistarastigi þar sem nemendum 
fjölgaði um meira en helming á milli ára. Þá var vinnu undangenginna 
missera við að styrkja og efla faglega innviði og rannsóknavirkni innan 
deildarinnar fram haldið. 

Ákveðið var að fjölga fulltrúum í deildarráði viðskiptadeildar úr þremur 
í fimm og tók nýtt deildarráð með auknum fjölda fulltrúa til starfa í 
ágústmánuði. Nýlega gerðar breytingar á skipulagsskrá Háskólans á Bifröst 
heimila slíka fjölgun í deildarráðum, með það fyrir augum að  breikka 
aðkomu kennara og nemenda að málefnum deildanna.  

Í upphafi ársins skipuðu því ásamt deildarforseta tveir fulltrúar deildarráð 
sem voru Brynjar Þór Þorsteinsson, lektor og fulltrúi kennara og Hlynur 
Finnbogason, grunnnemi í viðskiptafræði og fulltrúi nemenda. Um haustið 
fjölgaði fulltrúum síðan um tvo og skipuðu deildarráð Hanna Kristín 
Skaftadóttir, aðjúnkt, og Brynjar Þór Þorsteinsson af hálfu kennara, en fyrir 
hönd nemenda tóku sæti Jóel Jens Guðbjartsson, nemandi í viðskiptafræði 
sem fulltrúi grunnnema og Bryndís Gunnarsdóttir, nemandi i forystu og 
stjórnun með áherslu á verkefnastjórnun sem fulltrúi meistaranema. 

Deildarforseti viðskiptadeildar er dr. Stefan Wendt

Dr. Stefan Wendt er með Dr. habil. og Dr. rer. pol. frá háskólanum í Bamberg, 
Þýskalandi. Sérhæfing hans spannar breitt svið og nær allt frá fjármálum 
fyrirtækja, fjármálamörkuðum og stjórnarháttum fyrirtækja að sjálfbærum 
fjármálum, stafrænum fjármálum og rekstri lítilla og meðalstórra fyrirtækja. 
Stefan hefur birt meira en 70 ritrýndar fræðigreinar og bókakafla. Hann er 
deildarforseti viðskiptadeildar, en sinnir samhliða því fagstjórn í BS námi í 
viðskiptafræði án áherslu og MS-MLM meistaranámi í forystu og stjórnun án 
áherslu.

Mannauður
Á árinu 2023 störfuðu 16 akademískir starfsmenn við viðskiptadeild, þar 
af sex með doktorsgráðu. Í desembermánuði hlaut dr. Arney Einarsdóttir 
framgang í stöðu prófessors og við árslok störfuðu því við deildina þrír 
prófessorar, tveir dósentar, átta lektorar og þrír aðjúnktar. Þá sinntu ríflega 
30 stundakennarar kennslu við viðskiptadeild á árinu. Deildarforseti 
viðskiptadeildar er dr. Stefan Wendt. 

Viðskiptadeild barst góður liðsauki með tilkomu Rannsóknaseturs í byggða- 
og sveitarstjórnarmálum, en við það störfuðu dr. Vífil Karlsson, prófessor og 
forstöðumaður og dr. Bjarki Þór Grönfeldt, lektor. Auk þess hefur Stefán V. 
Kalmansson, einnig komið að afmörkuðum verkefnum fyrir rannsóknasetrið.

Prófessorar
Dr. Arney Einarsdóttir er prófessor við Háskólann á Bifröst og fagstjóri 
meistaranáms í forystu og stjórnun með áherslu á mannauðsstjórnun. Arney 
hefur sinnt akademískum störfum í um 20 ár og skrifað fjölda fræðigreina 
og skýrslur, en einnig sinnt ýmis konar ráðgjöf á sviði mannauðsmála. 
Hún stýrir m.a. alþjóðlegu CRANET rannsókninni fyrir Íslands hönd, situr í 
ráðgjafarnefnd alþjóðlegu rannsóknarinnar og er þátttakandi í norrænu 
rannsóknarverkefni sem er styrkt af Sænska Seðlabankanum. Arney situr 
jafnframt í ritstjórn Tímarits um viðskipti og efnahagsmál fyrir hönd Háskólans 
á Bifröst. 

Dr. Vífill Karlsson, Cand. Polit. í hagfræði við háskólanum í Bergen, lauk 
doktorsgráðu í hagfræði frá Háskóla Íslands. Vífill hefur um árabil verið 
leiðandi hér á landi í rannsóknum á sviði byggða- og sveitarstjórnarmála, 
en helstu sérfræðisvið hans eru svæðahagfræði, umhverfis- og 
auðlindahagfræði, samgönguhagfræði, byggðamál og fjármál og hagfræði 
sveitarfélaga. Vífill er forstöðumaður Rannsóknaseturs í byggða- og 
sveitarstjórnarmálum.

Dósentar
Einar Svansson, dósent, lauk tveimur MS gráðum við Háskóla Íslands, 
annars vegar í Stjórnun og stefnumótun og hins vegar í Markaðsfræði 
og alþjóðaviðskiptum. Stundaði síðan Doktorsnám í tvö ár (Service 
Innovation) við háskólann í Exeter. Sérhæfing Einars spannar því breitt svið 
innan stjórnunar- og þjónustufræða eða allt frá forystu og nýsköpun að 
gæðastjórnun og ferðaþjónustu. Einar er fagstjóri BS náms í viðskiptafræði 
með áherslu á þjónustustjórnun.

Jón Snorri Snorrason, MA (Econ) við háskólann í Essex, hefur sérhæft sig 
í rannsóknum í stjórnun og fjármálum fyrirtækja. Jón Snorri er fagstjóri BS 
náms í viðskiptafræði með áherslu á verslunarstjórnun, ásamt diplómu í 
viðskiptafræði og verslunarstjórnun.

Lektorar
Dr. Bjarki Þór Grönfeldt lauk doktorsgráðu í Stjórnmálasálfræði við University 
of Kent í Bretlandi árið 2023 og M.Sc. í Stjórnmálasálfræði frá sama háskóla 
árið 2018. Sérsvið Bjarka eru stjórnmálasálfræði, félagsleg sálfræði, byggða- 
og sveitarstjórnarmál, megindleg aðferðafræði og tölfræði.

Brynjar Þór Þorsteinsson hefur lokið MS í International Business Studies við 
Copenhagen Business School, og stundaði um skeið doktorsnám við Háskóla 
Íslands. Sérsvið Brynjars lúta að vörumerkjastjórnun, þjónustustjórnun, 
stafrænni umbreytingu og markaðsstefnumótun. Brynjar Þór er virkur í 
rannsóknum tengdu sínu sérsviði og er jafnframt fagstjóri MS-MMM 
meistaranáms í markaðsfræði.

Dr. Erlendur Ingi Jónsson, MS í rekstrarverkfræði frá Háskólanum í Reykjavík, 
er með doktorsgráðu frá háskólanum í Stavanger. Sérhæfing Erlends er 
á sviði fjármála og áhættustýringar. Hann er jafnframt fagstjóri BS náms í 
viðskiptafræði með áherslu á fjármálastjórnun.

Haraldur Daði Ragnarsson, MS í Economics and Business Administration 
við CBS, Copenhagen Business School. Sérsvið hans eru m.a. stefnumótun, 
leiðtogafræði, mannauðsstjórnun og breytingastjórnun, auk rannsókna á sviði 
markaðsfræða og CRM, Customer Relationship Management. Haraldur Daði 
er stofnandi og meðeigandi markaðsstofunnar Manhattan og hefur unnið 
margvísleg störf sem ráðgjafi í markaðsmálum.

Jón Freyr Jóhannsson, MBA frá Háskólanum í Reykjavík. Sérsvið eru 
stærðfræði, upplýsingatækni og rekstrarstjórnun.

Kári Joensen, MS í hagfræði við Háskóla Íslands. Sérsvið Kára eru verðlag, 
samvinnufélög, stjórnun og sjálfbærni og hefur hann tekið þátt í eða leitt 
nokkurn fjölda erlendra samstarfsverkefna á sérsviðum sínum. 

Sigurður Blöndal er með meistaragráðu í Business Administration & Economics 
frá Syddansk Universitet í Danmörku og stundaði doktorsnám í Risk & Safety 
Management við Aalborg Universitet einnig í Danmörku. Sérfræðisvið 
hans eru m.a. verkefnastjórnun, straumlínustjórnun, áhættustjórnun og 
breytingastjórnun & stefnumótun. Sigurður er fagstjóri BS náms í viðskiptafræði 
með áherslu á verkefnastjórnun og MS-MLM meistaranáms í forystu og 
stjórnun með áherslu á verkefnastjórnun.

Dr. Þóra Þorgeirsdóttir lauk doktorsgráðu í stjórnun árið 2017 frá School of 
Management við Háskólann í Cranfield í Bretlandi. Þóra lauk mastersgráðu 
í stefnumiðaðri stjórnun við Háskóla Íslands árið 2012. Sérsvið hennar eru 
vinnusálfræði, mannauðsstjórnun og jafnvægi vinnu og einkalífs. 

Aðjúnktar
Hanna Kristín Skaftadóttir, MSc í reikningshaldi og endurskoðun við 
Háskólann í Reykjavík, lagði á árinu lokahönd á doktorsnám sitt í 
fjárhagsupplýsingatækni við Háskóla Íslands. Sérsvið Hönnu Kristínar eru 
viðskiptagreind, gervigreind, sjálfvirknivæðing og fjártækni. Hún er jafnframt 
fagstjóri BS náms í viðskiptafræði með áherslu á viðskiptagreind. Hanna 
Kristín hefur sinnt verkefnum innan COST Fintech/AI sem fulltrúi Íslands. Hún á 
einnig sæti í ráðgjafanefnd Nordic Smart Government & Business verkefnisins 
sem fulltrúi akademíu Norðurlandanna. Einnig er hún hluti af stórum 
rannsóknarhópum innan Evrópusambandsins sem leggja áherslu á fjártækni 
og gervigreind.

Ragnar Már Vilhjálmsson er aðjúnkt við Háskólann á Bifröst og 
hefur sinnt kennslu á bæði grunn- og meistarastigi ásamt því að vera 
fagstjóri BS náms í viðskiptafræði með áherslu á markaðsfræði og 
samfélagsmiðlamarkaðssetningu. Ragnar lauk M.Sc. in Business Performance 
Management frá Viðskiptaháskólann í Árósum árið 2004 og BBA í 
Marketing frá University of Texas háskólanum í San Antonio í Bandaríkjunum. 
Í rannsóknum hefur áhersla Ragnars verið innan markaðssamskipta, 
markaðshneigðar og ánægju og tryggðar viðskiptavina. Þá hefur Ragnar 
unnið með margvísleg fagtengd málefni innan ÍMARK, samtaka markaðsfólks 
á Íslandi, og einnig SÍA, Samtaka íslenskra auglýsingastofa. Ragnar er 
stofnandi og meðeigandi markaðsstofunnar Manhattan og hefur unnið 
margvísleg störf sem ráðgjafi í markaðsmálum. 

Stefán Kalmansson, Cand Oecon. frá Háskóla Íslands og Cand Merc. frá 
Viðskiptaháskólanum í Árósum  (eða Aarhus Business School). Sérsvið eru 
reikningshald og rekstur fyrirtækja, fjármál og fjárfestingar, atvinnulíf og 
gerð viðskiptaáætlana. Auk þess skyldar rannsóknir á sviði byggða- og 
sveitarstjórnarmála.

Endurkoðun námslína og nýjar 
áherslur
Grunnnám (BS) í viðskiptafræði (180 ECTS) hefur um langt skeið verið 
fjölmennasta námslína viðskiptadeildar. Sérstaða námslínunnar er sú, að 
nemendum gefst kostur á sérhæfingu, þegar á grunnnámsstigi, en þeir geta 
valið um allt að tvær áherslur eða kjörsvið af eftirtöldum sjö möguleikum: 
fjármálastjórnun, markaðsfræði, sjálfbærnistjórnun, verkefnastjórnun, 
verslunarstjórnun, viðskiptagreind eða þjónustufræði. Þá er einnig í boði 
diplómanám í viðskiptafræði og verslunarstjórnun (60 ECTS).

Óhætt er að segja, að grunnámið í viðskiptafræði hafi, ásamt fjölbreyttum 
áherslum og uppfærðu diplómanámi, gengið vel, eftir að námslínan var kynnt 
í endurskoðaðri mynd haustið 2022. Til marks um það má nefna, að haustið 
2023 jukust nýskráningar um ríflega 15% í samanburði við fjölda nýskráninga 
árinu áður. Á síðari hluta ársins 2023, hófst svo vinna við undirbúning fyrir nýtt 
kjörsvið, en stefnt er að því að bjóða nám í samfélagsmiðlamarkaðssetningu 
sem áttundu áherslu námslínunnar frá og með skólaárinu 2024/25.

Á meistarastigi býðst nám í forystu og stjórnun með áherslu á annað hvort 
mannauðsstjórnun eða verkefnastjórnun, allt eftir áhugasviði hvers og eins, 
auk þess sem námslínan í forystu og stjórnun er einnig í boði án áherslna. Þá 
býður viðskiptadeild einnig meistaranám í markaðsfræði. Gert er svo ráð fyrir, 
að endurskoðun á námslínum meistarastigsins, sem staðið hafa yfir um nokkurt 
skeið, verði lokið á vormánuðum 2024. Endurskoðunin skilaði reyndar þegar 
á árinu 2023 veigamiklum uppfærslum innan mannauðsáherslunnar í forystu 
og stjórnun, sem tóku gildi frá og með skólaárinu 2023/24 og munu styrkja 
enn frekar og dýpka sérhæfingu línunnar á sviði mannauðsstjórnunar. 

Á heildina litið má svo segja að árið 2023 hafi verið meistarastigi 
viðskiptadeildar afar gjöfult, ekki hvað síst með tilliti til nýskráninga sem jukust 
um 70% þá um haustið samanborið við nýskráningar á sama tíma árinu áður.

Grunnnám 
Grunnnám í viðskiptafræði (180 ECTS) er alhliða viðskiptanám til BS gráðu 
sem ætlað er að búa nemendur undir ábyrgðar-, forystu- og stjórnunarstörf 
í atvinnulífi og samfélagi. Kjarnafög námsins samanstanda af almennum 
viðskiptafræðigreinum og geta nemendur valið eina til tvær áherslur í BS námi 
sínu af eftirtöldum áherslum námslínunnar:

Fjármálastjórnun: Námið er sérstaklega sniðið að þörfum þeirra, sem starfa 
eða stefna að því að starfa hjá fjármáladeildum fyrirtækja, stofnana eða 
annarra skipulagsheilda. Þá er lögð áhersla á sérhæfða þekkingu og færni í 
fjármálastjórnun með hliðsjón af nýjustu þróun á fjármálamörkuðum. Sérstök 
áhersla er einnig lögð á, að nemendur öðlist reynslu og hæfni til þess að nýta 
þekkingu sína á hagnýtan hátt.

Markaðsfræði: Námið er ætlað þeim sem starfa eða hafa áhuga á að starfa 
að markaðsmálum. Í náminu er lögð áhersla á möguleika samfélagsmiðla 
til markaðssamskipta og hvernig ná megi forskoti á mörkuðum á grundvelli 
markaðsherferða á samfélagsmiðlum. Þá er einnig lögð sérstök áhersla á að 
nemendur öðlist reynslu og hæfni til þess að nýta þekkingu sína á hagnýtan 
hátt. 

Sjálfbærnistjórnun: Námið er ætlað þeim sem starfa eða stefna að því 
að starfa að sjálfbærni fyrirtækja, stofnana eða annarra skipulagsheilda. 
Áhersla er lögð á umhverfislega og félagslega þætti  í fyrirtækjarekstri sem og 
stjórnarhætti ásamt tilheyrandi matsgerð. Þá er sérstaklega lögð áhersla á að 
nemendur öðlist reynslu og hæfni til þess að nýta þekkingu sína á hagnýtan 
hátt. Aðrir háskólar en Háskólinn á Bifröst bjóða ekki upp á sérhæfða áherslu 
í sjálfbærni.

Verkefnastjórnun: Námið er sniðið að þörfum þeirra sem vilja geta mætt 
þeim auknu kröfum sem gerðar eru á vinnumarkaði um fagmennsku við 
að stýra og leiða fjölbreytt verkefni. Þá er sérstaklega lögð áhersla á að 
nemendur öðlist reynslu og hæfni til þess að nýta þekkingu sína á hagnýtan 
hátt í verkefnastjórnun.

Verslunarstjórnun: Námið er sérstaklega sniðið að þeim sem starfa eða 
stefna að því að starfa við verslunarstjórnun. Sérhæfing námsins byggir á 
áföngum sem eru þróaðir með sérþarfir verslunarinnar í huga og með þátttöku 
lykilfyrirtækja í greininni. Þá er sérstaklega lögð áhersla á að nemendur öðlist 
reynslu og hæfni til þess að nýta þekkingu sína á hagnýtan hátt.

Viðskiptagreind: Á síðustu árum hefur bylting átt sér stað í þróun 
gervigreindar sem flestar atvinnugreinar byggja á. Gervigreind og sjálfvirkni 
er víða að finna í heimi viðskipta. Stjórnendur þurfa í æ ríkari mæli að hafa 
þekkingu á notkunargildi og þeim möguleikum sem þessi hugbúnaður hefur 
upp á að bjóða. Þannig er stuðlað að því að leiðtogar framtíðarinnar hafi 
skilning á þessum hugbúnaði og geti notfært sér þessa nýju tækni. Áhersla er 
lögð á virkni hinna ýmsu tegunda hugbúnaðar og notagildi í síbreytilegum 
heimi viðskipta.

Þjónustufræði: Námið er sérstaklega sniðið að þeim sem vilja  auka við 
þekkingu sína, leikni og hæfni á sviði þjónustu, en þjónusta myndar grunn um 
80% allra starfa í hinum vestræna heimi. Þá er sérstaklega lögð áhersla á að 
nemendur öðlist reynslu og hæfni til þess að nýta þekkingu sína á hagnýtan 
hátt. Aðrir háskólar en Háskólinn á Bifröst bjóða ekki upp á sérhæfða áherslu 
í þjónustufræði.

Diplómanám
Diplómanám í viðskiptafræði og verslunarstjórnun (60 ECTS) er starfstengt 
nám fyrir verslunarstjóra. Styrkur námsins liggur í virku samstarfi við 
atvinnulífið. Sérhæfing námsins byggir á áföngum sem eru þróaðir með 
sérþarfir verslunarinnar í huga og með þátttöku lykilfyrirtækja í greininni. 
Þá er sérstaklega lögð áhersla á að nemendur öðlist reynslu og hæfni til 
þess að nýta þekkingu sína á hagnýtan hátt. Námið er metið til eininga í 
áframhaldandi námi í viðskiptafræði til BS gráðu við Háskólann á Bifröst. 
Nemendur sem útskrifast með diplómagráðu í verslunarstjórnun munu því geta 
haldið áfram námi til BSc gráðu í viðskiptafræði kjósi þeir það. 

Meistaranám
Viðskiptadeild Háskólans á Bifröst er með meistaranám í forystu og stjórnun. 
Auk þess geta nemendur valið um tvær mismunandi áherslur, annars vegar 
forystu og stjórnun með áherslu á mannauðsstjórnun og hins vegar forystu 
og stjórnun með áherslu á verkefnastjórnun. Einnig er viðskiptadeild með 
meistaranám í markaðsfræði.

Meistaranám í forystu og stjórnun við Háskólann á Bifröst er 90 ECTS 
eininga nám sem hægt er að ljúka með MSc gráðu eða með MLM (Master 
of Leadership and Management) gráðu. Meistaranám í forystu og stjórnun er 
fjölmennasta námsbrautin við Háskólann á Bifröst. Við undirbúning og hönnun 
námsins var framkvæmd þarfagreining á því sem námið þyrfti að innihalda til 
að það yrði sem gagnlegast og þannig tengd saman fræði og framkvæmd. 
Meistaranám í forystu og stjórnun er fjölbreytt og krefjandi nám sem ætlað 
er að búa nemendur undir forystu- og stjórnunarstörf. Námið á að gefa 
nemendum hagnýta þekkingu á viðfangsefninu og dýpka fræðilegan skilning 
og grunn. Námið undirstrikar og styður við hlutverk Háskólans á Bifröst sem 
er m.a. að undirbúa fólk fyrir forystustörf í atvinnulífi og samfélagi, með 
sjónarmið sjálfbærni og samfélagslegrar ábyrgðar að leiðarljósi.

Áhersla á mannauðsstjórnun: Mannauðsstjórnun er þverfaglegt fag 
og margir þættir sem lúta að stjórnun mannauðssins sem byggja grunn að 
fagþekkingu á því sviði og getu til að stjórna, hafa áhrif á og vinna með fólk. 
Á námslínunni eru fjölbreytt námskeið í boði sem mynda bæði fræðilegan 
og hagnýtan grunn í stjórnun mannauðs fyrir þá sem þegar starfa sem 
stjórnendur, eða sérfræðingar á sviði mannauðsmála, eða áforma að starfa 
sem annað hvort stjórnendur eða sérfræðingar á þessu sviði. Námskeið 
línunnar taka á ýmsum kjarnaþáttum og hornsteinum mannauðsstjórnunar 
s.s. eins og þjálfun og þróun mannauðs, áætlanagerð, starfsmannavali og 
ráðningum, vinnusálfræði og þ.m.t. hvatningu og samskiptum á vinnustöðum 
ásamt ýmsu er varðar almenna velferð, vellíðan og hæfni starfsfólks í starfi.

Áhersla á verkefnastjórnun: Í atvinnulífi og samfélagi eru sífellt gerðar 
meiri kröfur um fagmennsku við að stýra og leiða fjölbreytt verkefni. 
Verkefnastjórnun vegur þannig æ meira í faglegri forystu. Enn fremur hafa 
margir nemendur í forystu og stjórnun sem og aðrir nemendur sýnt aukinn 
áhuga á verkefnastjórnun. Námið byggir í grunninn á námskeiðum úr forystu 
og stjórnun en auk þeirra felst sérstaða námsins í námskeiðum sem eru 
sniðin að starfi verkefnastjórans. Námið hentar vel stjórnendum sem stýra 
fjölbreyttum og krefjandi verkefnum í atvinnulífinu. 

Meistaranám í markaðsfræði er 90 ECTS eininga nám sem hægt er að 
ljúka með MSc gráðu eða með MMM (e. Master of Marketing Management) 
gráðu. Meistaranám í markaðsfræði hefur verið í boði frá hausti 2017 og 
er ætlað þeim sem starfa eða hafa hug á að starfa við markaðsmál og 
hafa þegar reynslu af markaðs- og sölumálum en vilja dýpka þekkingu 
sína á fjölbreyttri flóru markaðsfræðinnar. Meistaranám í markaðsfræðum 
veitir nemendum haldgóða og nauðsynlega þekkingu fyrir starfsumhverfi 
markaðsstjóra. Meistaranám í markaðsfræði er heildstætt nám sem 
inniheldur víðtæk námskeið, allt frá markaðslegri stefnumótun til stafrænna 
markaðssamskipta en slík kunnátta og þekking er sífellt mikilvægari í þjónustu 
og samskiptum við neytendur.

Rannsóknir og alþjóðlegt samstarf
Á árinu 2023 tóku akademískir starfsmenn viðskiptadeildar þátt í fjölmörgum 
rannsóknarverkefnum. Rannsóknarafurðir spanna að sama skapi breitt svið. 
Má þar nefna ritrýndar tímaritsgreinar, bókakafla, rannsóknarskýrslur og 
fjölbreytt erindi á alþjóðlegum og innlendum ráðstefnum ásamt aðild að 
vinnustofum og málstofum. Þá endurspeglast styrkur rannsóknarstarfsins 
ekki síður í þeim fjölda fræðasviða innan viðskiptafræðinnar og tengdra 
greina sem það spannar. Má þar nefna sem dæmi stjórnarhætti fyrirtækja, 
CRM, fjármál og FinTech, mannauðsstjórnun, stjórnun, leiðtogafræði, 
markaðssetningu og sjálfbærni og ábyrgð fyrirtækja, ásamt gagnafræði, 
hagfræði, sálfræði og atferlisvísindum og byggðaþróun svo að fátt eitt sé 
talið. Þá hafa rannsóknir deildarinnar í mörgum tilvikum vakið athygli með 
umfjöllun í fjölmiðlum bæði ljósvakamiðlum og prent- og netmiðlum.

Af erlendum og innlendum samstarfsaðilum í rannsóknum innan lands og utan 
má nefna:

Gleipnir nýsköpunar- og þróunarsetur á Vesturlandi. 

CRANET, alþjóðlegt samstarfsverkefni um langtíma samanburðarrannsóknir 
í mannauðsstjórnun á vegum Cranfield Network on International Human 
Resource Managment.

Project to investigate the distinctive features and resilience of human resource 
management in the Nordic countries, funded by Svenska Riksbankens 
Jubileumsfond

Erasmus+ verkefni, s.s. þróunarverkefni COPE; samstarf Háskólans á 
Bifröst og ítalskra, kýpverska og sænskra aðila að þróun námsefnis og 
aðferða sem eflt geta frumkvöðlastarf, með áherslu á félagshagkerfið 
og samvinnufélagsformið. Verkefnið var styrkt af Erasmus+ áætlun 
Evrópusambandsins. 

EEA verkefni, s.s. Management in the time of crisis.

COST verkefni, s.s. Rethinking the Blue Economy: Socio-Ecological 
Impacts and Opportunities (RethinkBlue) og rannsóknaverkefni í Fintech og 
gervigreind í Frakklandi: Towards a transparent financial industry (FinAI).

The Lost Millenials eða Týnda aldamótakynslóðin, fjölþjóðlegt 14 ríkja 
samstarfsverkefni.

Upplýsingar um rannsakendur og rannsóknarafurðir viðskiptadeildarinnar eru 
birtar í íslensku rannsóknagáttinni ÍRIS.  https://iris.rais.is/is/organisations/
faculty-of-business/persons/ 

Þá eru vistuð innan viðskiptadeildarinnar tvö rannsóknasetur eða annars 
vegar Rannsóknasetur í byggða- og sveitarstjórnarmálum og hins vegar 
Rannsóknasetur verslunarinnar.



Lærum heima40

Rannsóknasetur í byggða- og sveitarstjórnarmálum: Sigurður Ingi 
Jóhannsson, innviðaráðherra og Margrét Jónsdóttir Njarðvík, rektor Háskólans 
á Bifröst, undirrituðu 10.  janúar 2023 samning um stofnun rannsóknaseturs 
í byggða- og sveitarstjórnarmálum. Með samningnum styður ráðuneytið við 
uppbyggingu og rekstur setursins, sem starfrækt verður af Háskólanum á 
Bifröst. Markmið samningsins er að efla jákvæða byggðaþróun og styrkja 
sveitarstjórnarstigið á Íslandi með markvissum rannsóknum sem stuðla að 
hlutlægri og faglegri umræðu og leiða til betri stefnumótunar og ákvarðanatöku. 
Jafnframt að efla nám og fræðslu um byggða- og sveitarstjórnarmál.

Dr. Vífill Karlsson er forstöðumaður rannsóknasetursins. Á árinu 2023 starfaði 
dr. Bjarki Þór Grönfeldt sem sérfræðingur við setrið, auk þess sem Stefan 
V. Kalmansson sinnti ýmsum rekstrartengdum verkefnum. Ráðgjafarnefnd 
setursins er skipuð fimm fulltrúum Háskólans á Bifröst, Byggðarstofnunar, 
Samtaka Sveitarfélaga á Vesturlandi, Sambands íslenskra sveitarfélaga og 
innviðaráðuneytisins. Á árinu gaf rannsóknasetrið út eftirtaldar skýrslur: 

Karlsson, V. og Grönfeldt, B. Þ. (2023), Staða innflytjenda á vinnumarkaði á 
krepputímum eftir byggðamynstri og atvinnugreinum. Íslenska þjóðfélagið 14(2), 
140–160.  

Grönfeldt, B. Þ. og Karlsson, V. (2023), Sameiningar hreinna 
dreifbýlissveitarfélaga og þjónusta. Íslenska þjóðfélagið 14(2), 3–25.

Bragason, K. B. og Karlsson, V. (2023), Greining á tilteknum þáttum vegna 
skattlagningar/gjaldtöku í tengslum við orkuframleiðslu á Íslandi og í Noregi, 
Rannsóknasetur í byggða- og sveitarstjórnarmálum Háskólans á Bifröst.

Grönfeldt, B. Þ. og Karlsson, V. (2023), Ímyndaskýrsla Vesturlands 2023. 

Grönfeldt, B. Þ. og Karlsson, V. (2023), Aðdráttarafl sveitarfélaga: 
Verkfærakista, Rannsóknasetur í byggða- og sveitarstjórnarmálum Háskólans á 
Bifröst og Samtök sveitarfélaga á Vesturlandi. 

Nánari upplýsingar um rannsóknasetur við Háskólann á Bifröst má nálgast á vef 
háskólans. https://www.bifrost.is/rannsoknasetur/rannsoknasetur-i-byggda--
og-sveitarstjornarmalum 

Rannsóknasetur verslunarinnar (RSV): Rannsóknasetrið hefur 
verið starfandi frá árinu 2004, en að því standa auk menningar- og 
viðskiptaráðuneytisins og Háskólans á Bifröst stéttarfélagið VR, Samtök 
verslunar og þjónustu og Bílgreinasambandið. RSV er leiðandi aðili á Íslandi 
í rannsóknum og tölfræðivinnslu fyrir verslun og tengdar atvinnugreinar. 
Rannsóknasetrið fylgist með þróun og breytingum er varða verslun og 
neysluhegðun og kemur á framfæri upplýsingum því tengdu til fyrirtækja og 
almennings. Þá gegnir rannsóknasetrið lykilhlutverki fyrir stjórnendur og aðra 
ákvarðanatökuaðila sem tölfræðileg upplýsingaveita. Nánari upplýsingar um 
starfsemi rannsóknasetursins eru veittar á www.rsv.is/



Háskólagátt 
Nám í Háskólagátt veitir alhliða undirbúning fyrir háskólanám. Það er skipulagt með 
hliðsjón af reglum nr. 835/2019 um aðfaranám í háskólum. Háskólagátt er einnig í boði 
fyrir nemendur með erlent móðurmál auk þess sem boðið er upp á tveggja ára námsleið í 
íslensku sem öðru máli sem fólk getur tekið í fjarnámi með vinnu eða öðru námi. 

Nám í Háskólagátt er skipulagt í framhaldsskólaeiningum og er samtals 70 einingar, sem 
jafngildir fullu námi í eitt ár. Nemendur geta klárað námið á einu ári eða dreift því á lengri 
tíma. Námið er ætlað fullorðnum nemendum sem þurfa undirbúning fyrir háskólanám. 
Nemendur útskrifast með þekkingu, leikni og hæfni á þriðja hæfniþrepi íslenska 
hæfnirammans um menntun.  

Aðgangsviðmið eru skilgreind í námskrá. Nám í háskólagátt býr nemendur undir nám á 
háskólastigi í greinum hug- og félagsvísinda auk þess sem það veitir undirstöðumenntun 
á framhaldsskólastigi til að styrkja einstaklinga út á vinnumarkaðinn. Kenndar eru þrjár 
kjarnagreinar; íslenska, stærðfræði og enska. Auk þess taka nemendur stutt námskeið 
í upplýsingatækni, námskeið í félagsvísindum og skapandi og gagnrýninni hugsun, og 
þverfaglegt námskeið undir heitinu Landið mitt Ísland. Nemendur hafa val um að taka 
áfanga um stofnun og rekstur fyrirtækja eða fjármálalæsi. 

Nemendur í Háskólagátt með erlent móðurmál taka námskeið í íslensku sem öðru máli 
samhliða háskólagátt. Hluti námskeiða er kenndur á ensku og hluti á íslensku. Nemendur 
fá sérstakan stuðning í námskeiðum sem kennd eru á íslensku, sem styður einnig við 
íslenskunám þeirra. 

Anna Jóna Kristjánsdóttir er forstöðumaður háskólagáttar og endurmenntunar

Íslenska sem annað mál

Haustið 2023 hófst kennsla tveggja ára námsleiðar í íslensku sem öðru máli. Námið 
spannar stig A1.2 til B1.2 skv. evrópska tungumálarammanum. Námið er í fjarnámi 
og er skipulagt svo hægt sé að stunda það samhliða vinnu eða öðru námi. Nemendur 
taka stöðupróf til að færast á milli getustiga og fá senda stafræna viðurkenningu á 
færni sinni að loknu stöðuprófi. 

Endurmenntun Háskólans á Bifröst

Endurmenntun Háskólans á Bifröst býður upp á fjölbreytt námskeið fyrir fólk sem vill 
taka forskot á framtíðina með því að efla þekkingu sína og hagnýta færni. Mörg 
námskeiðanna eru einingabær og taka þátttakendur þátt í þeim samhliða nemendum 
háskólans. 

Þau eru kennd í fjarnámi og henta því einkar vel samhliða starfi eða öðru námi. Til 
viðbótar við einingabær námskeið býður Endurmenntun Háskólans á Bifröst upp á 
ýmis sérhæfð námskeið. Þá tekur Endurmenntun Háskólans á Bifröst einnig að sér 
þróun á sérsniðnu námsframboði í samstarfi við fyrirtæki, stofnanir eða félagasamtök. 
Dæmi um gjöfult samstarf er námið Forysta til framtíðar sem þróað er í samstarfi 
við Samkaup, ætlað verslunarstjórum Samkaupa og veitir 12 ECTS einingar sem 
þátttakendur geta fengið metnar inn í grunnnám Háskólans á Bifröst.

Örnám á háskólastigi

Háskólinn á Bifröst er í fararbroddi í þróun örnáms. Tvær námsleiðir í örnámi voru 
þróaðar á árinu 2023. Þá var 12 ECTS eininga námsleið í gæðastjórnun þróuð í 
samstarfi við viðskiptadeild og 12 ECTS eininga námskeið í stafrænni fatahönnun í 
samstarfi við félagsvísindadeild. Kennsla beggja námsleiða hófst á vorönn 2024. 

Stafrænar viðurkenningar

Innleiddar hafa verið stafrænar viðurkenningar í Endurmenntun Háskólans á 
Bifröst. Frá vorönn 2024 munu allir þátttakendur í námskeiðum í Endurmenntun og 
íslensku sem öðru máli fá sendar stafrænar viðurkenningar sem þeir geta deilt á 
samfélagsmiðlum. 

Einar Svansson og Sigurður Harðarson

Skrifstofa rektors

Alþjóðaskrifstofa

Háskólinn á Bifröst leggur ríka áherslu á þátttöku í alþjóðlegu samstarfi og 
samfélagi. Á árinu sóttu starfsmenn skólans fjölmargar ráðstefnur, innanlands 
sem utan, auk þess sem stefnt var að reglubundnum nemendaskiptum á árinu 
við erlenda háskóla. Er það í takt við stefnumörkun Háskólans á Bifröst til 
2030, en þar segir m.a. að virkja skuli alþjóðlega vídd í námi og kennslu 
við Háskólann á Bifröst ásamt því að hvetja til þátttöku í rannsóknar- og 
þróunarstarfi við háskólastofnanir og hagsmunaaðila á alþjóðlegum 
grundvelli.

Nokkuð rask varð á starfsemi skrifstofunnar þegar aðalbyggingu Háskólans 
á Bifröst var lokað aðra vikuna í júní sökum loftgæðisvanda og ljóst að 
starfsemin bíður að því leyti úrlausnar í húsnæðimálum háskólans.

Fjórir nemendur tóku á árinu þátt í tveggja vikna menningartengdu 
námskeiði við lettneska háskólann Latvian Academy of Culture í Lettlandi. 
Námskeiðið nefndist Menningarlegt frumkvöðlastarf og forysta, en það er 
styrkt af Eramsus+ og er liður í blönduðu skiptinámi (BIP - Blended Intensive 
Programme). Slíkt skiptinám samanstendur af einu námskeiði í senn þar sem 
fjarnámi og staðnámi er blandað saman, með 5 til 30 daga staðlotu erlendis.
   
Þá var á vorönn tekið á móti 7 skiptinemum á Bifröst. Komu sex þeirra frá 
Þýskalandi og einn frá Tékklandi. 

Á árinu var áfram unnið að því að finna leiðir sem henta nemendum við 
Háskólann á Bifröst til þátttöku í alþjóðlegu fjarskiptinámi, en samkvæmt 
alþjóðastefnu háskólans er stefnt að því að nemendum standi til boða 
fjarskiptinám í samstarfi við aðra fjarkennsluháskóla óháð námslínum. Litið 
er svo á að tækifæri nemenda til að sækja fjarnámskeið í samstarfskóla 
meðfram skemmri dvöl erlendis, geti eflt nemendahóp háskólans og stutt 
við það lærdómsumhverfi háskólans. Hefur verið unnið að þessu markmiði 
í samstarfi við aðra fjarkennsluhákóla innan, EADTU, The European 
Association of Distance Teaching Universities, evrópskum samstarfsvettvangi 
fjarkennsluháskóla sem Háskólinn á Bifröst gerðist aðili að árið 2021. Hefur 
aðildin að honum styrkt aþjóðastarf á vegum skólans umtalsvert. 

Þess má svo geta að um haustið sóttu fulltrúar háskólans árlegu EADTU 
ráðstefnuna I-HE (Innovating Higher Education), en hún var að þessu sinni 
haldin í Istanbul í Tyrklandi undir yfirskriftinni Accelerating towards a digital 
and inclusive campus – Empowering Learners: Microcredentials, Generative 
AI and Equality (Þróun stafrænna og inngildandi hásskólasvæða – valdefling 
fólks í námi: Örgráður, spunagreind og jafnrétti). Eins og sjá má voru til 
umfjöllunar málefni sem hafa verið ofarlega á baugi undanfarin ár víðast hvar 
í heiminum. Umfjöllun um örnám féll sem dæmi vel að þróun námsframboðs 
við Háskólann á Bifröst, sem reið á árinu fyrstur íslenskra háskóla á vaðið með 
nýjar námsleiðir í örnámi, eins og sagt er nánar frá í kafla Endurmenntunar 
Háskólans á Bifröst.

Alþjóðafulltrúi var Heiða Vigdís Sigfúsdóttir, en umsjón með móttöku erlendra 
gesta og skiptinema hefur Iðunn Leosdóttir, verkefnastjóri.



Bókasafns- og skjalamál
Öll hefðbundin bókasafnsþjónusta er veitt í bókasafni skólans, útlán, 
millisafnalán, upplýsingaþjónusta og almenn notendafræðsla. 

Uppbygging safnakosts, notkun og önnur verkefni

Áfram var haldið að byggja upp rafræna safnkostinn en mjög hefur dregið úr 
kaupum á prentuðu efni og áskriftum að prentuðum tímaritum sagt upp. Frá og 
með haustinu hefur þó ekki verið um útlán að ræða hjá bókasafninu samfara 
lokun aðalbyggingar háskólans fyrr um sumarið. Áfram var unnið að grisjun 
prentaðs safnkosts og jafnframt var gerður listi yfir bækur eldri en frá árinu 
1925, alls 550 titlar, þar á meðal Vídalínspostilla frá árinu 1750.

•Rafbókasafn frá EBSCOHost Ebook Business Collection. 

•Áskriftapakki frá ProQuest Ebook Central Business og ProQuest One 
    Business, sem inniheldur auk bóka, tímarit og myndbönd.

•Rafbókaveitan EbookCentral frá ProQuest hefur verið í notkun  
     frá árinu 2017, þar hefur bókasafnið keypt staka titla rafbóka og
     í árslok 2023 var fjöldi keyptra titla 270 og eru bækurnar virkjaðar í 
     bókasafnskerfið til þess að þær séu aðgengilegar í gegnum Leitir.is
     eins og annað rafrænt efni sem bókasafnið veitir aðgang að. 

•Notkun á rafbókum hefur minnkað mikið, notkun á árinu 2023 
    voru 3.227 lesheimsóknir (lengri en 5. mín.)  en 6.576 árið 2022  
    Heildarheimsóknir í EbookCentral voru 3.115 innlit í bækur en árið 
    2022 voru þau 17.879. Tölur úr ProQuest One Business liggja ekki 
    fyrir.

•Ljóst er að ráðast þarf í aukna kynningu meðal nemenda og kennara
    á rafrænu efni sem í boði er á vegum skólans.

Framboð á rafrænu efni 2023

Aðgengi að rafrænu efni

Allt rafrænt efni var IP-tölu stýrt árið 2023, það þýðir að það er aðgengilegt 
öllum á staðarneti skólans, en notendur þurfa að virkja VPN tengingu við vafra 
þegar þeir eru utan skólasvæðisins. Nánari leiðbeiningar er að finna á heimasíðu 
bókasafnsins, www.bifrost.is/thjonusta/bokasafn og upplýsingatæknisviðs. Í árslok 
var auðkenningu breytt í WAYF auðkenningu sem er „Single-Sign-On“ og nú geta 
Bifrestingar skráð sig inn með Bifrastarnetfangi og lykilorði.

Samstarfsverkefni háskólabókasafnsins 

Samstarfshópur stjórnenda háskólabókasafna, tilnefnir í samstarfshópa sinna safna 
eftir því sem þörf krefur og tekur upplýsingafræðingur skólans þátt í eftirtöldum 
hópum:

Samstarfshópur um rafbókakaup: Skoðar möguleika á auknu hagræði í 
sameiginlegum ritakaupum og úrlausnum tæknilegra aðgangsmála.

Samstarfshópur um Opinn aðgang: Vinnur að þátttöku í alþjóðlegri viku opins 
aðgangs sem haldin er árlega og viðheldur vefnum openaccess.is. 
Hópurinn fékk styrk úr Bókasafnasjóði 2023 til að halda veglega upp á vikuna og 
tókst hún með ágætum.

Samstarfshópur um upplýsingalæsi: Fékk styrk úr Bókasafnasjóði 2022 til að 
koma á fót gagnvirkum kennsluvef háskólanna um upplýsingalæsi. Vinna hefur verið 
í fullum gangi allt árið og sér fyrir að hægt verði að nýta vefinn til kennslu haustið 
2024.

Verkefnastjórn Skemmunnar: Háskólarnir reka sameiginlega rafrænt gagnasafn 
þar sem allar lokaritgerðir skólanna eru varðveittar. Engar breytingar hafa verið 
gerðar í Skemmu og allt gengur vel.

Lýsigagnahópur PURE / IRIS upplýsingakerfis fyrir rannsóknir: 
Samstarfshópurinn fer yfir og ákveður hvaða verklag þarf að hafa við skráningu 
rannsókna þannig að hægt sé að treysta á þá tölfræði sem sótt er úr kerfinu 
og að birting og varðveisla efnis sem birt er í opnum aðgangi sé aðgengilegt í 
varðveislusafninu opinvisindi.is



Gæðamál
Gæðastefnu Háskólans á Bifröst er ætlað að fylgja eftir þeim kröfum 
sem gerðar eru til innra og ytra mats á starfsemi íslenskra háskóla. Þá er 
gæðastarf innan Háskólans á Bifröst opið og  gagnsætt og einkennist af 
gagnrýninni nálgun, framsýni og stöðugu umbótastarfi. Markmið þess er 
að auka og efla gæði náms, kennslu og rannsókna, með því að bjóða upp 
á  lærdómssamfélag sem stenst bæði íslenskar og alþjóðlegar gæðakröfur 
og standa vörð um gæði prófgráða. Starfsemi Háskólans á Bifröst er hluti 
af Evrópska háskólasvæðinu (EHEA), og er gæðakerfi háskólans rekið 
í samræmi við Standards and Guidelines for Quality Assurance in the 
European Higher Education Area. Þá starfar háskólinn einnig samkvæmt 
rammaáætlun um eflingu gæða í æðri menntun á Íslandi og kröfum 
Gæðaráðs íslenskra háskóla, auk þess sem hann tekur þátt í samstarfi 
háskóla í gæðamálum á vettvangi bæði ráðgjafanefndar og REAC-hóps 
gæðaráðsins. 

Gæðamál hafa verið ofarlega á dagskrá Háskólans á Bifröst undanfarin 
ár og hefur markvisst verið leitast við að gæði séu ætíð höfð að leiðarljósi 
á öllum stigum starfseminnar. Gæðakerfi skólans var endurnýjað í heild 
sinni árið 2022, með þeim góða árangri að gæðastarfi hefur miðað afar 
vel. Samfara því hefur ánægja bæði starfsfólks og nemenda með gæði 
háskólastarfsins farið vaxandi í mælingum.

Ytra mat á gæðum Háskólans á Bifröst, QEF2, hófst árið 2020 og lauk 
eftirfylgniúttekt, sem framkvæmd var í framhaldi af stofnanaúttekt Gæðaráðs 
íslenskra háskóla, í desember 2022. Úttektarhópurinn lauk síðan, í febrúar 
2023, fágætu lofi á gæðastarf Háskólans á Bifröst og getu til að tryggja 
gæði prófgráða.

QEF2 (Quality Enhancement Framework), önnur rammaáætlunin, lauk í 
ársbyrjun 2022. Gæðaráð íslenskra háskóla, sem ber ábyrgð á eftirliti 
með gæðum kennslu og rannsókna íslenskra háskóla samkvæmt lögum nr. 
63/2006, rglg. 321/2009, hóf í framhaldi af því undirbúning fyrir QEF3, 
þriðja gæðamatsrammann. Umræddir rammar spanna hver um sig sjö ára 
tímabil og sýnir raðnúmer hvar hvert tímabil er í röðinni. 

IRIS upplýsingakerfi fyrir rannsóknir

IRIS (Icelandic Research Information System) er kerfi sem sýnir rannsóknavirkni 
íslenskra háskóla. Á vefnum https://iris.rais.is/ gefst kostur á að skoða 
rannsóknarvirkni og samfélagslega dreifingu þekkingar sem verður til við rannsóknir 
Háskólans á Bifröst. Háskólinn er með 28 virka rannsakendur árið 2023.

Skjalasafn háskólans á Bifröst

Meiri hluti ársins fór í að fara yfir og laga lýsigögn þeirra mála sem tilheyra fyrsta 
skjalavörslutímabili Háskólans á Bifröst, 2016-2020. Til þess að gögnin uppfylli 
kröfur Þjóðskjalasafns Íslands. Fjöldi mála sem skilað verður eru 2.146 og fjöldi 
skjala 40.004, sem skiptist í 20.750 tölvupósta og 19.254 skráarskjöl. 

Núverandi skjalavörslutímabil skólans er frá 1. janúar 2021 – 31. des. 2025. Í árslok 
2023 var fjöldi mála þess tímabils 5.852 sem er umtalsverð aukning frá árinu áður. 
Má rekja aukninguna til þess að þjónustugátt var tekin í notkun og afgreiðsla erinda 
frá nemendum fer að mestu leyti fram í gegnum hana auk rafrænna undirskrifta á 
skjölum.

Þórný Hlynsdóttir, bókasafns- og upplýsingafræðingur veitir bókasafni skólans 
forstöðu og er skjalastjóri.



46

Gæðaþjálfun fulltrúakosinna nemenda

Í samvinnu við Nemendafélag Háskólans á Bifröst hefur verið unnið markvisst 
að því að auka þátttöku nemenda í gæðastarfi skólans. Í september fór fram 
árleg gæðaþjálfun fyrir kjörna fulltrúa nemenda, en markmið hennar er að 
styrkja hagsmunagæslu og réttindaeftirlit á vegum nemendafélagsins og 
hvetja til virkrar þátttöku nemenda í nefndum og ráðum skólans. Þá tók stjórn 
félagsins virkan þátt í samstarfi við stoðþjónustu og deildir háskólans að stuðla 
að framförum í gæðamálum.

Matsþættir og sjálfsmat gæðamála

Gæðaeftirlit byggir að stórum hluta á sjálfsmati, sem unnið er á grunni 
reglubundinna úttekta, mælinga, umbótaáætlanagerðar og eftirfylgni. 
Gagnasöfnun er í þessu sambandi framkvæmd í samræmi við árlega 
verkáætlun (e. operational calendar), sem er samstarfsverkefni gæðastjóra, 
mannauðsstjóra, kennslustjóra og þjónustustjóra upplýsingatækni. Umrædd 
gagnasöfnun er svo endurskoðuð árlega m.t.t. til þess hvers konar 
tölfræðilegum gögnum skal safnað, hvenær ársins og hver meti eða túlki 
viðkomandi gögn. Ýmsum talnagögnum er jafnframt safnað fyrir ytri aðila, s.s. 
Hagstofu Íslands og HVIN, háskóla-, iðnaðar- og nýsköpunarráðuneytið. Þá 
liggja jafnan fyrir hvern fund framkvæmdastjórnar tölfræðileg gögn varðandi 
framgang sjálfmatsins innan háskólans. 

Á árinu voru upplýsingar rýndar og uppfærðar skv. gildandi verkáætlun, auk 
þess sem gagnasöfnun var aðlöguð í nánu samstarfi við HVIN út af breyttu 
verklagi í gagnasöfnun ráðuneytisins. Þess má svo geta að á árinu var unnið 
heildstætt gæðamat fyrir níu námsleiðir, með það að markmiði að ljúka 
verkinu og kynna niðurstöður á vormánuðum 2024.

Að þróunarvinnu vegna QEF3, sem nær yfir árin 2024 til 2029, stendur 
ráðgjafanefnd Gæðaráðs íslenskra háskóla, en í því eru gæðastjórar allra 
sjö háskóla landsins ásamt fulltrúum Landssamtaka íslenskra stúdenta, LÍS, en 
þeir hafa unnið náið með gæðaráðinu að endurhönnun rammaáætlunarinnar. 
Með hliðsjón af endurgjöf háskólanna í þessari vinnu er ljóst, að QEF3 
verður að mörgu leyti ólík fyrirrennurum sínum, QEF1 og QEF2. Sem dæmi 
má nefna að gögn verða framvegis á íslensku, til að auðvelda framkvæmd 
gæðamatsins hjá háskólunum, enda þótt rýnin verði áfram ýtarleg. Næsta 
ytra mat á Háskólanum á Bifröst er áætlað árið 2028. 

Þá fór fram árlegur fundur með fulltrúa gæðaráðsins þann 6. september, 
en Crichton Lang, fyrrverandi rektor University of the Highlands and Islands 
háskólans í Skotlandi, hefur verið tengiliður þess við Háskólann á Bifröst frá 
árinu 2021. 

Af öðru starfi gæðastjóra á árinu má nefna eftirfarandi verkefni:

Umbótastarf fagstjóra

Samkvæmt gæðakerfi Háskólans á Bifröst voru unnar tvær tölfræðiskýrslur 
fyrir fagstjóra skólans, þar sem hver námslína var tölfræðilega rýnd. Alls 
voru 19 fagstjórar starfandi á árinu, en þeir bera ábyrgð á gæðaeftirliti 
innan sinnar námslínu, m.t.t. inntaks, námsefnis og fræðilegra krafna. Einnig 
var haldin rýnihópur með nemendum í hverri námslínu, en niðurstöður úr 
þeim nýtast fagstjórum vel sem endurgjöf fyrir umbótastarfið. Fagstjórar fara 
með faglega forystu námslína í nánu samstarfi við deildaforseta, kennara, 
nemendur og stoðþjónustu skólans, m.a. með það fyrir augum að efla 
gæðamál innan viðkomandi deildar.

Á starfsdegi í október 2023 var dönsk útgáfa af námsnefndum (e. study 
boards) skoðuð og rædd. Námsnefndir í Danmörku hafa öflugu hlutverki að 
gegna við þróun náms og ferla tengdum gæða- og sjálfsmati og reyndist 
afar gagnlegt að skoða þetta danska fyrirkomulag í samanburði við það sem 
tíðkast innan raða Háskólans á Bifröst. 

Viðmiðunarstarf

Áfram var unnið að viðmiðunarstarfi innan Háskólans á Bifröst, bæði 
innanlands og erlendis. Starfsmenn í stjórnsýslu háskólans heimsóttu 
Háskólann í Reykjavík og fengu kynningu á stjórnsýslu hans, bæði á 
almennum kynningarfundum og í samtölum við kollega sína hjá HR. Veruleg 
ánægja er innan stjórnsýslunnar með heimsóknir sem þessar, enda eru 
samstarf, tengslanet og hugmyndaskipti á milli háskóla mikilvægir þættir 
í öllu umbótastarfi. Meirihluti framkvæmdarstjórnar sótti einnig árlega 
ráðstefnu í Istanbul í október 2023, sem haldin var af The European 
Association of Distance Teaching Universities (EADTU), samtökum 
fjarkennsluháskóla í Evrópu, en þau mynda mikilvægan samstarfsvettvang 
þar sem fjarkennsluháskólar geta borið saman bækur sínar og rætt lausnir 
á sameiginlegum áskorunum. Þá sóttu dr. Stefan Wendt, deildarforseti 
viðskiptadeildar og Lydía Geirsdóttir, gæðastjóri, heim Copenhagen Business 
School, CBS, í ágúst, til að kynna sér starfsemi skólans, sem hlotið hefur fjölda 
alþjóðlegra viðurkenninga.

Helstu niðurstöður árlegrar gæðakönnunar og 
útskriftarkannana

Í apríl 2023 var árleg gæðakönnun lögð fyrir nemendur, þar sem m.a. 
voru mæld viðhorf þeirra til náms og kennslu, námsskipulags, þjónustu 
við nemendur (bókasafn, tölvuþjónusta, náms- og starfsráðgjöf o.fl.), 
upplýsingamiðlunar og aðstöðu til náms, svo að dæmi séu nefnd. 

Helstu niðurstöður voru eftirfarandi:

 •98% nemenda töldu auðvelt að sækja um nám við Háskólann á 
     Bifröst.
 
 •92% nemenda töldu skipulag námsins gott, sem er hækkun frá 78%
     árið 2020.

 •96% voru ánægð með Canvas sem kennsluforrit.

 •Almennt voru 85% nemenda ánægð með gæði námsins í heild.

 •96% töldu verkefnanálgun skólans gagnlega til að ná tökum á
     námsefninu.

 •Samskipti og upplýsingagjöf um námið á heimasíðu skólans 
      bættust, þar sem 89% nemenda lýstu yfir ánægju, borið saman við 
                 77% árið 2020.

 •Varðandi heildarmyndina myndu 88% mæla með námi á Bifröst, 
      samanborið við 82% árið 2020, og 87% töldu ímynd skólans út á 
               við jákvæða, borið saman við 69% árið 2020.

Einnig voru gerðar tvær kannanir á árinu sem náðu til nemenda sem 
útskrifuðust 18 mánuðum áður, samkvæmt þar að lútandi verklagsreglum:

 •98% mæla með námi við Háskólann á Bifröst eftir útskrift.

 •Enginn þátttakandi var án atvinnu 18 mánuðum eftir útskrift.

 •Áður en nám hófst við háskólann bjuggu 53% á 
     höfuðborgarsvæðinu og 47% utan þess. Hlutfall þeirra var síðan 
     47% sem bjuggu áfram utan höfuðborgarsvæðisins að útskrift 
     lokinni, 18 mánuðum síðar.

 •61% brautskráðra hlaut starf hjá fyrirtækjum á almennum markaði.

Að lokum má geta þess að niðurstöður gæðakönnunar meðal nemenda í 
Háskólagátt voru mjög jákvæðar, en 100% svarenda voru ánægð með gæði 
námsins og mæltu að sama skapi allir með námi við Háskólann á Bifröst.

Gæðastjóri Háskólans á Bifröst er Lydía Geirsdóttir.



48

Mannauðsmál
Árið 2023 var ár bæði áskorana og árangurs á sviði mannauðsmála. Á 
vormánuðum hvarf Hulda Dóra Styrmisdóttir, mannauðsstjóri, til starfa á 
öðrum vettvangi. Hulda Dóra leiddi margvíslega umbætur og uppbyggingu 
á innviðum mannauðsmála hjá Háskólanum á Bifröst og eru henni þökkuð 
góð störf á því sviði. Nýr mannauðsstjóri, Heiður Ósk Pétursdóttir, tók til starfa 
um miðjan ágústmánuð, en geta má þess til gamans að Heiður er með MS 
gráðu í forystu og stjórnun með áherslu á mannauðsstjórnun frá Háskólanum 
á Bifröst. 

Í júní var aðalbyggingu Háskólans á Bifröst lokað vegna loftgæðavanda, 
eins og nánar er rakið framar í þessari ársskýrslu. Starfsemi háskólans hélt þó 
sínu striki ótrauð, enda að langstærstum hluta rafræn eða í „skýinu“ eins og 
sagt er. Til að mæta þörfum starfsfólks, sem búsett er á Bifröst og nágrenni, 
var útbúin tímabundin skrifstofuaðstaða í íbúðarhúsnæði í Jaðarseli, á meðan 
staða og þarfir háskólans í húsnæðismálum væru greindar til framtíðar litið. 
Þá hófust óformlegar viðræður við Háskólann á Akureyri, er líða tók að hausti, 
og í framhaldi af því fór af stað vinna við að greina tækifæri og áskoranir 
mögulegrar sameiningar Háskólans á Bifröst og Háskólans á Akureyri. Lauk 
því starfi í desember með útgáfu á skýrslu sameiginlegs starfshóps sem falið 
var að leggja hlutlægt mat á fýsileika sameiningar háskólanna tveggja í 
samstarfi við stjórnendur og starfsfólk háskólanna.  

Í upphafi árs fór fram árshátíð Háskólans á Bifröst með pompi og pragt í 
Golfskálanum á Akranesi og var þátttaka mjög góð. Í nóvember var starfsfólki 
síðan boðið til þakkargjörðar, með glæsilegu kalkúnahlaðborði í Hlégarði í 
Mosfellsbæ. 

Þá var einnig gengist fyrir ýmsum smærri viðburðum yfir árið, bæði á Bifröst 
og í starfsstöðinni að Borgartúni 18, m.a. með það fyrir augum að hrista 
starfsmannahóp háskólans saman í kjölfarið á COVID-19, en einnig vegna 
þeirra breytinga sem átt höfðu sér stað í húsnæðismálum skólans. 

Nokkrar breytingar urðu í starfsmannahaldi á árinu, bæði hjá fastráðnu 
starfsfólki og stundakennurum. Auglýstar voru sex stöður lausar til umsóknar, 
auk þess sem ný staða var auglýst hjá Rannsóknasetri skapandi greina, RSG. 
Stöðurnar sem ráðið var í voru ásamt mannauðsstjóra, akademísk staða í 
lagadeild, rannsóknastjóri, fjármálastjóri, innheimtufulltrúi og móttökustjóri.

Í árslok 2023 var fastráðið starfsfólk við Háskólann á Bifröst 64 talsins, 
fækkaði um tvö eða úr 66 starfsmönnum í árslok 2022. Heildarstöðugildi í 
árslok voru 55,5 og var meðalaldur starfsfólks 49 ár. Þá er ánægjulegt að 
aldursbreidd í starfshópnum er töluverð á aldursbilinu 29-69 ára.

Af föstu starfsfólki voru 60% konur en 40% karlar. Áfram voru konur meirihluti 
starfsfólks í stjórnsýslu eða um 80%. Kynjahlutföll á meðal akademískra 
starfsmanna voru þó jafnari, en þar var 41% starfsmanna karlar og 59% 
konur. 

Glöggt má greina áherslur Háskólans á Bifröst á fræði og framkvæmd 
á öflugum hópi stundakennara skólans, en á árinu kenndu um 85 
stundakennarar námskeið við skólann, margir hverjir framámenn í bæði 
faglegu og fræðilegu tilliti.

Mannauðsstjóri er Heiður Ósk Pétursdóttir.

Lykiltölur í árslok 2023  
      Fjöldi fastráðinna Fjöldi stöðugilda Konur %  Karlar %
      
Háskólaskrifstofa   28    26   82%   18%
Fasteignaþjónusta (án Kiðár)  2    2   100%   0%
Fast akademískt starfsfólk  34    27,5   41%   59%
Heild      64   55,5   60%   40%

Markaðs- og samskiptamál
Árið 2023 gekkst Háskólinn á Bifröst fyrir markaðsherferð vegna skólaársins 
2023-2024, sem var jafnframt fyrsta samþætta markaðsherferðin sem 
markaðs- og samskiptasvið skólans hefur staðið fyrir. Undirbúningsvinna 
fólst m.a. í því að áherslur í auglýsingamálum voru endurskoðaðar og 
skýrari skil dregin á milli mörkunar í markaðsstarfi annars vegar og 
sölutengdra aðgerða hins vegar. 

Þá var samið við auglýsingastofuna Cirkus um framkvæmd á Lærum heima, 
nýrri markaðsherferð ásamt framleiðslu auglýsinga fyrir sjónvarp, útvarp, 
prentmiðla, stafræna miðla og útimiðla (umverfisauglýsingar). Samhliða 
var ráðist í ýmsar lykilbreytingar og -viðbætur á háskólavefnum, með 
m.a. aukna samvirkni fyrir augum í auglýsinga- og kynningarstarfi, auk 
þess sem Lærum heima þemað var útfært fyrir kynningarbása og -efni 
vegna háskóladagsins og annarra grunnkynninga. Er á heildina litið því 
óhætt að segja, að markaðs- og auglýsingastarf á vegum háskólans 
hafi sjaldan verið jafn vel útfært m.t.t. til faglegra krafna. Árangursvísar 
markaðsstarfsins voru enda jákvæðir með tilliti til markaðsfjárfestinga skv. 
samanburðarmælikvörðum s.s. GA4 og Meta á milli ára.

Hvað kynningarhluta markaðs- og samskiptastarfsins snertir, var ákveðið 
að skjóta á frest endurnýjun háskólavefjarins, enda þótt vefurinn sé að 
mörgu leyti barns síns tíma og þörf á endurnýjun hafi að mörgu leyti 
verið orðin aðkallandi. Rétt þótti hins vegar að bíða með þær verulegu 
fjárfestingar sem slík endurnýjun krefst, þar til línur væru orðnar skýrari 
varðandi mögulega sameiningu við Háskólann á Akureyri. Jafnframt bíður 
innleiðing á samskiptastefnu (samskiptaplattformi) næsta árs. Áfram var 
þó unnið við að efla þá vísa sem unnið hefur verið með í kynningarmálum, 
s.s. opna stafræna kynningarfundi fyrir námslínur, viðburði í samstarfi við 
fagstjóra, þ.á.m. Dag miðlunar og almannatengsla, HHS-daginn, málstofur 
um menningartengd málefni á vegum meistaranáms í menningarstjórnun og 
podköst um málefni líðandi stundar, svo að dæmi séu tekin. Þá er árangur 
háskólans á sviði fjölmiðlatengsla áfram afar ánægjulegur. Kennarar við 
háskólann hafa haslað sér völl sem álitsgjafar, með Eirík Bergmann, Bjarna 
Má Magnússon og Magnús Árna Skjöld Magnússon fremsta á meðal 
jafningja. Einnig var Margrét Jónsdóttir Njarðvík ofarlega á baugi fjölmiðla, 
bæði vegna frétta og annarrar umfjöllunar um Háskólann á Bifröst, en 
einnig vegna sameiningarmála og naut rektor þar liðsinnis Ólínu Kjerúlf 
Þovarðardóttur og Bjarna Más.  

Lykiltölur í árslok 2023  
      Fjöldi fastráðinna Fjöldi stöðugilda Konur %  Karlar %
      
Háskólaskrifstofa   28    26   82%   18%
Fasteignaþjónusta (án Kiðár)  2    2   100%   0%
Fast akademískt starfsfólk  34    27,5   41%   59%
Heild      64   55,5   60%   40%

Rannsókna- og vísindastarf
Efling rannsóknastarfs við Háskólann á Bifröst er hluti af stefnu til ársins 
2030. Markmiðið er að Bifröst sé spennandi og kraftmikill starfsvettvangur 
rannsókna og fræðastarfs á sviðum félagsvísinda, viðskiptafræði og 
lögfræði.

Á fyrri hluta ársins vann starfshópur að endurskoðun rannsóknastefnu 
Háskólans á Bifröst og framkvæmd hennar. Starfshópurinn, sem skipaður 
var haustið 2022, lauk störfum á vormánuðum og meðal þess sem lagt var 
til í ýtarlegri skýrslu hópsins var ráðning rannsóknastjóra í fullt starf. Starf 
rannsóknastjóra var auglýst í kjölfarið og í sumarbyrjun var gengið frá 
ráðningu dr. Kasper Simo Kristensen. 

Rannsóknastjóri leiðir rannsóknasvið háskólans samkvæmt markaðri 
rannsóknastefnu og vinnur að því að bæta gæði og afrakstur rannsókna, 
einkum með því að efla utanumhald og innviði rannsóknastarfs háskólans. 
Enn fremur vinnur rannsóknastjóri að því að auka sókn í rannsóknasjóði 
og utanaðkomandi fjármögnun rannsókna við Háskólann á Bifröst. 
Hann veitir einnig stuðning við akademíska starfsmenn háskólans í 
alþjóðlegu samstarfi. Í þessu felst aðstoð við skipulagningu og framkvæmd 
rannsóknaverkefna, þ.á.m. vegna undirbúnings umsókna og umsýslu 
verkefna. Hann miðlar markvisst upplýsingum til akademískra starfsmanna 
um sjóði, styrkumsóknir og aðrar leiðir til að fjármagna rannsóknastarf og 
alþjóðlegt samstarf. Hann er ráðgefandi um áætlunargerð, skipulag og 
stjórnun rannsóknaverkefna, skýrslugerð og samskipti við fjármögnunar- og 
samstarfsaðila.

Stoðþjónusta rannsókna við Háskólann á Bifröst starfar í nánum tengslum 
við Rannsóknamiðstöð Íslands (Rannís), Research Evaluation Advisory 
Committee (REAC), Félag rannsóknarstjóra á Íslandi (Icearma) og European 
Association of Research Managers and Administrators (EARMA). Staða 
rannsóknastjóra heyrir undir skrifstofu rektors, en hann starfar auk þess náið 
með öðrum starfssviðum háskólans. Stoðþjónusta rannsókna er jafnframt 
í stöðugri mótun og á í virku samtali við viðeigandi svið skólans, rektor, 
deildarforseta og akademíska starfsmenn. 

Rannsóknastjóri tók við starfi sínu í júní. Helstu verkefni hans á árinu sneru 
að tveimur alþjóðlegum rannsóknarverkefnum. Í fyrsta lagi er um að 
ræða IN SITU: Place-based innovation of cultural and creative industries 
in non-urban areas sem hlaut styrk úr Horizon Europe, rannsóknar- og 
nýsköpunaráætlun Evrópusambandsins, til fjögurra ára (2022-2026). 
Íslenski hluti verkefnisins er leiddur af Önnu Hildi Hildibrandsdóttur, lektor 
og fagstjóra skapandi greina, og Ernu Kaaber, sérfræðingi. Í öðru lagi 
er það Lost Millenials sem styrkt er af Uppbyggingarsjóði EES og leitt af 
Sævari Ara Finnbogasyni, aðjúnkt og dr. Bjarka Þór Grönfeldt, lektor. 

Háskólinn á Bifröst er aðili að OpenEU (Open European University) 
samstarfsneti evrópskra háskóla um fjarnám á háskólastigi. Markmið 
OpenEU er að þróa fyrsta samevrópska fjarnáms- og rannsóknaháskólann. 
Rannsóknastjóri tók þátt í gerð umsóknar vegna þessa þróunarsamstarfs. Af 
öðrum umsóknum má nefna umsókn í Samstarf háskóla vegna fjármögnunar 
á viðræðum um mögulega sameiningu Háskólans á Bifröst og Háskólans á 
Akureyri.

Háskólinn á Bifröst er ein af samstarfsstofnunum Gagnís, gagnaþjónustu 
í félagsvísindum og á rannsóknastjóri sæti í verkefnastjórn þjónustunnar 
ásamt Önnu Hildi Hildibrandsdóttur. Sótt var um styrki í Samstarf 
háskóla og Innviðasjóð á vegum gagnaþjónustunnar og fékkst styrkur 
frá Háskólaráðuneytinu til uppbyggingar gagnaþjónustunnar. Á árinu 
2023 tóku ýmsir akademískir starfsmenn þátt í umsóknum í Rannsóknasjóð 
Rannís, þar má nefna umsókn Bjarna Más Magnússonar, deildarforseta 
lagadeildar, Magnúsar Árna Skjöld Magnússonar, dósent, og Hönnu 
Kristínar Skaftadóttur, aðjúnkt, um verkefnastyrk. Þar að auki áttu 
Anna Hildur Hildibrandsdóttir og Bergsveinn Þórsson þátt í umsóknum 
í rannsóknasjóð sem voru leiddar af öðrum háskólum. Anna Hildur 
Hildibrandsdóttir lagði einnig fram umsókn undir yfirskriftinni Gagnabanki 
um atvinnulíf menningar og skapandi greina til Innviðasjóðs. 

Í nóvember var auglýst eftir umsóknum í Rannsóknasjóð Háskólans á 
Bifröst, sem rannsóknastjóri hafði umsjón með. Úthlutun átti sér stað undir 
lok ársins og hlutu eftirfarandi styrki úr sjóðnum: 

Dr. Bjarki Þór Grönfeldt Gunnarsson kr. 1.273.440 vegna 
rannsóknarverkefnis um samsömun (e. identification) Íslendinga við 
sveitarfélag sitt.

Dr. Eiríkur Bergmann kr 1.066.788 vegna tveggja vikna 
rannsóknarferðar til Washington D.C. ásamt útgáfukostnaði tveggja 
kafla í væntanlegri bók Weaponizing Conspiracy Theories sem 
Routledge gefur út.

Dr. Njörður Sigurjónsson kr. 870.080 vegna verkefnisins Íslenskir 
menningarstjórnendur: Viðhorf til áskorana í umhverfi, jafnréttismála, 
inngildingar, sjálfbærni og tæknibreytinga.

Af öðrum verkefnum rannsóknastjóra á árinu má nefna undirbúning 
vegna Vísindavöku Rannís, upplýsingafundi Fulbright stofnunarinnar 
á Íslandi um styrki til rannsókna í Bandaríkjunum, fundi kennslu- og 
rannsóknarsviðs Háskólans á Bifröst um nýtt fjármögnunarlíkan íslenskra 
háskóla, auk þess sem hann átti kynningarfundi ásamt Helgu Guðrúnu 
Jónasdóttur, samskiptastjóra, með deildum háskólans um stoðþjónustu 
rannsókna.

Rannsóknastjóri er Kasper Simo Kristensen.

Nýsköpun og samfélagsleg virkni
Samfélagsþátttaka er fjórða stoðin í stefnumiðum Háskólans á Bifröst fram til 
ársins 2030. Á síðustu árum hafa háskólar, bæði á Íslandi og víða um Evrópu 
verið að draga slíkar áherslur fram sem fela í sér að háskólar hafa skyldum að 
gegna við samfélagið og ekki síst gagnvart nærumhverfi þeirra. 

Nýsköpun og stuðningur við frumkvöðla

Nýsköpun í námi og stuðningur við frumkvöðlastarf eru hornsteinar í framlagi 
Háskólans á Bifröst til virkari þátttöku í samfélaginu. Árið 2023 einkenndist 
af áframhaldandi þátttöku skólans í að byggja upp innviði á þessu sviði á 
Vesturlandi þar sem hinir ýmsu aðilar í landshlutanum taka höndum saman. 
Þannig var árið 2023 fyrsta heila starfsár annars vegar Nýsköpunarnets 
Vesturlands (NýVest) og hins vegar Gleipnis, nýsköpunar- og þróunarseturs á 
Vesturlandi.

NýVest er samráðs- og samstarfsvettvangur allra þeirra aðila á Vesturlandi 
sem vilja tengja sig við nýsköpun og eflingu atvinnulífs í víðum skilningi. 
NýVest er þannig ætlað að vera samstarfsnet sem styður við nýsköpun 
á Vesturlandi, en um þetta hlutverk segir á vefsíðu þess: Nýsköpunarnet 
Vesturlands er bakhjarl landshlutans í málum nýsköpunar ásamt því að tengja 
saman frumkvöðla og hagaðila (www. nyvest.is). 

Ný stjórn var kosin á aðalfundi NýVest í júní. Af helstu verkefnum ársins má 
nefna, viðamikla könnun um nýsköpun á Vesturlandi sem náði til liðlega 
þúsund þátttakenda. Niðurstöður voru um margt áhugaverðar og munu þær 
nýtast vel í áframhaldandi stuðningi við nýsköpunarumhverfið á Vesturlandi. 
Þá var í september haldinn í samstarfi við Samtök sveitarfélaga á Vesturlandi 
(SSV) og Gleipnis frumkvöðladagur (frumkvöðla- og fyrirtækjamót), sem tókst 
mjög vel. Í framhaldinu héldu NýVest, Gleipnir og Samtök sveitarfélaga á 
Vesturlandi, SSV,  sameiginlega viðskiptahraðalinn Vesturbrú. Þátttökufjöldi 
miðaðist við 10 teymi, en alls bárust 16 umsóknir. Mikil ánægja var með 
hraðalinn, sem lauk með kynningum í Hjálmakletti þann 1. febrúar 2024.

Aðstaða fyrir fólk og lítil fyrirtæki í svokölluðum samvinnurýmum hefur byggst 
upp á nokkrum stöðum á Vesturlandi. Háskólinn á Bifröst stefndi að því að 
bjóða einnig fram slíka aðstöðu, en þurfti frá að hverfa, að minnsta kosti um 
sinn, vegna óvæntra breytinga í húsnæðismálum háskólans.

Gleipnir er sjálfseignarstofnun með aðsetur á Hvanneyri, stofnuð að undirlagi 
háskólanna á Vesturlandi, Landbúnaðarháskóla Íslands og Háskólans á 
Bifröst. Stofnfundur var haldinn 10. maí 2022 á Bifröst, en eiginleg starfsemi 
fór ekki af stað fyrr en undir lok ársins, er Bjargey Anna Guðbrandsdóttir var 
ráðin framkvæmdastjóri. Í byrjun ársins 2023 var gengið frá samningi við 
umhverfis-, orku- og loftslagsráðuneytið um fjárhagslegan stuðning við setrið 
ásamt aðkomu ráðuneytisins að stjórn þess. Aðalfundur Gleipnis var svo 
haldinn 20. mars, en alls standa fjórtán aðilar að stofnsamningi setursins. 

Samkvæmt samþykktum Gleipnis er tilgangur nýsköpunar- og 
þróunarsetursins að leiða og byggja upp samstarf stofnaðila, stjórnvalda og 
annarra hagaðila, með áherslu á að efla rannsóknir og hagnýtingu þeirra, 
stefnumótun, nýsköpun og fræðslu á sviði landbúnaðar, matvælaframleiðslu, 
sjálfbærni og loftslagsmála. Markmið setursins er að vinna með virkum 
hætti að markmiðum og skuldbindingum stjórnvalda á þessum sviðum. Þá 
er því einnig ætlað að stuðla að öflugra nýsköpunar- og frumkvöðlastarfi í 
landsbyggðum.

Framkvæmdastjóri Gleipnis lét af störfum síðla sumars og var auglýst eftir 
nýjum framkvæmdastjóra á haustmánuðum. Umsóknarfrestur var til 1. febrúar 
2024 og bárust ríflega 20 umsóknir. Niðurstaðan var svo sú að dr. Alexander 
Schepsky var ráðinn framkvæmdastjóri frá og með 1. júní 2024. 

Námsframboð og háskólaþorpið á Bifröst

Nokkur umbreyting varð á starfsemi Háskólans á Bifröst í júní þegar húsmygla 
greindist í aðalbyggingu skólans á Bifröst og henni lokað í framhaldi af 
því, eins og greint er nánar frá hér að framan í umfjöllun um endurskoðun 
húsnæðismála. Því er ljóst að forsendur þeirra stefnumiða skólans sem lúta að 
samfélagslegu hlutverki háskólaþorpsins á Bifröst, og fjallað var um í árskýrslu 
ársins 2022, eru brostnar, enda þótt miðstöð fyrir flóttafólk hafi áfram verið 
starfrækt á Bifröst og háskólaþorpið áfram lagt sinn skerf fram til samfélagsins, 
ef svo má að orði komast, á árinu 2023. 

Þá hafa könnunarviðræður á milli Háskólans á Bifröst og Háskólans á 
Akureyri um mögulegan ávinning sameiningar, einnig sett hugmyndir um 
samfélagslega þátttöku háskólans í nokkra óvissu. Áfram hefur þó verið 
unnið að nýsköpun í námsframboði og auknu þverfaglegu akademísku námi. 
Uppbygging örnáms er einnig liður í því að styrkja samfélagslega þátttöku 
háskólans með enn fjölbreyttara námsframboði, svo að sem flestir geti fundið 
nám við sitt hæfi. 

PRME

Háskólinn á Bifröst er aðili að viðmiðum Sameinuðu þjóðanna um ábyrga 
stjórnunarmenntun (PRME) þar sem lögð er áhersla á að mennta ábyrga 
leiðtoga með tilliti til samfélagsábyrgðar og hugmyndafræði sjálfbærrar 
þróunar. Skólinn einsetur sér að vinna í anda þessara viðmiða og gerir grein 
fyrir þeim með reglulegum hætti. Á árinu 2022 var gefin út yfirgripsmikil 
skýrsla um það sem áunnist hefur á þessu sviði á tímabilinu 2018-2021 og 
settar fram áherslur til næstu missera. PRME skýrslur eru aðgengilegar á vef 
háskólans.

Heiti verkefnisins er skammstöfunin fyrir viðmið um ábyrga stjórnunarmenntun 
(e. Principles for Responsible Management Education) og felur aðild í sér 
skuldbindingu um að tvinna lagaleg málefni, gildi og viðhorf sjálfbærrar 
þróunar saman við kennslu og rekstur starfseminnar og auka með því móti 
vitund og skilning háskólasamfélagsins á sjálfbærni og samfélagslegri ábyrgð.

Auk þess að sitja fjóra fjarfundi á árinu með samstarfsaðilum, tóku Stefan 
Wendt og Lydía Geirsdóttir þátt í þeim hluta ársfundarins sem laut að norræna 
kafla PRME og haldinn var í Copenhagen Business School, CBS, í Danmörku. 
Var deginum varið í vinnustofu um skipulagningu, samstarfsverkefni og 
framgang PRME verkefnisins hjá hverju Norðurlandanna. Á þennan norræna 
hluta ársfundarins mættu fulltrúar frá norska viðskiptaháskólanum Bergen 
International í Noregi, finnsku háskólunum Hanken School of Economics og 
Vaasan yliopisto og sænsku háskólunum Göteborgs Universitet, Karlstad 
Universitet, Jönköping Universitet, Stockholms Universitet og University of 
Vaasa.

Stefan Wendt, deildaforseti viðskiptadeildar og Lydia Geirsdóttir, gæðastjóri, 
fara fyrir þátttöku Háskólans á Bifröst í PRME. 

Fjármála- og rekstrarsvið

Fjármála-og rekstrarsvið heldur utan um fjármál háskólans, innheimtu, 
launamál og almenna fjármálastjórn. Undir sviðið heyrir einnig húsnæðissvið 
sem heldur utan um útleigu og viðhald á húsnæði. 

Í maí lét Margrét Vagnsdóttir af störfum sem fjármálastjóri og við hennar 
starfi tók Anna Þórunn Reynis. Margrét hafði unnið í meira en áratug við 
fjármálasvið háskólans sem aðalbókari og síðar fjármálastjóri og eru henni 
færðar þakkir fyrir vel unnin störf.

Anna er með víðtæka reynslu af fjármálastjórn, en helstu verkefni hennar á 
árinu voru að sjálfvirknivæða bókhald háskólans, og hefur einungis verið 
tekið við rafrænum reikningum hjá háskólanum frá haustdögum að telja. 
Samhliða innleiðingu rafrænna reikninga hefur rafrænt samþykktarferli 
reikninga verið innleitt, og hefur það bætt til muna allt innra kostnaðareftirlit.
Starfsmenn á fjármálasviði eru Guðrún Ólafsdóttir aðalbókari og launafulltrúi 
og Anna María Sigurðardóttir innheimtufulltrúi og bókari hjá Kiðá. 
Anna María gekk til liðs við fjármála- og rekstrarsvið í september er Elín 
Davíðsdóttir, sagði starfi sínu lausu. Þá heyrir umsjónarmaður húsnæðis einnig 
undir sviðið og hefur Eva Benedikts Díaz gegnt því starfi frá 2022. Jafnframt 
leystu Jóhanna Marín Óskarsdóttir og Iðunn Leosdóttir Evu af, sem hóf í júní 
töku fæðingarorlofs.  

Starfsmenn viðhaldsdeildar voru framan af ári fimm talsins. Í maí lét Guðjón 
Fr. Jónsson af störfum, sem umsjónarmaður fasteigna. Guðjón hafði þá starfað 
við Háskólann á Bifröst í hartnær hálfan annan áratug og eru honum færðar 
miklar þakkir fyrir góð störf í þágu háskólans.

Fjármálastjóri er Anna Þórunn Reynis.

    2015  2016  2017  2018  2019  2020  2021  2022  2023

Tekjur    832  796  821  844  936  1,088  1,315  1,329  1,339

Skammtímaskuldir  275  312  283  241  229  207  154  209  202

Langtímaskuldir  386  378  370  277  270  257  167  102  98

Fjármagnskostnaður  -43  -45  -37  -29  -24  -23  -22  -9  -3

Hagnaður   -55  -50  34  3  17  96  191  39  16

Húsnæðisþjónusta
Nemendagarðar á Bifröst eru í eigu Kiðár ehf., dótturfélags Háskólans á 
Bifröst. Heildarfjöldi fasteigna í eigu félagsins var á árinu 74. Í árslok voru 13 
íbúðir og 31 herbergi í útleigu til flóttamanna, á vegum Borgarbyggðar og 
Ríkiseigna, og 16 íbúðir í fullri útleigu til starfsfólks háskólans. Aðrar íbúðir 
voru í almennri útleigu, auk þess sem stök herbergi voru leigð nemendum á 
staðlotum. Þá voru skrifstofur háskólans eftir lokun aðalbyggingar í júní vegna 
loftgæða fluttar í íbúðarhúsnæði að Jaðarseli 1 og Jaðarseli 11, auk þess sem 
vinnu- og gistiaðstöðu fyrir starfsfólk var komið upp í Bakkakoti 2.
Flestir flóttamenn á Bifröst voru frá Úkraínu og voru barnafjölskyldur í 
meirihluta íbúa. Þegar mest lét bjuggu um 240 manns í þorpinu og er óhætt 
að segja að aukið líf hafi færst í þorpið á Bifröst samfara þessari íbúafjölgun, 
með tilheyrandi fjölgun í leikskóla staðarins. 

Í desember var svo gerður nýr samningur við Ríkiseignir um 7 leiguíbúðir 
vegna flóttamanna frá ýmsum löndum, aðallega fjölskyldur. 

Þess smá svo geta að veruleg eftirspurn var jafnan eftir leiguhúsnæði á Bifröst 
og algengt að biðlistar mynduðust eftir húsnæði.  

Eva Benedikts Díaz er umsjónarmaður húsnæðis. 

Viðhaldsdeild
Starfsemi viðhaldsdeildar var með hefðbundnu sniði fyrstu mánuði ársins. 
Áfram var unnið að viðhaldsverkefnum frá fyrra ári vegna aðalbyggingar 
og tengdra bygginga, samhliða því sem venjubundnu viðhaldi og þrifum á 
íbúðarhúsnæði var sinnt ásamt árstíðabundnum útiverkum af ýmsu tagi. Á 
þessu varð nokkur breyting um mitt árið, þegar höfuðstöðvum háskólans var 
með tiltölulega skömmum fyrirvara lokað og starfsemin flutt til bráðabirgða 
í Jaðarsel 1 og 11. Aðdragandi þess var sá, að aðra vikuna í júní lágu fyrir 
niðurstöður hjá Náttúrufræðistofnun Íslands vegna greiningar á sýnum sem 
tekin voru vegna gruns um myglu. Alls voru 72 loftsýna- og snertiskálasýni 
tekin og benti ræktun þeirra til að vandi vegna loftgæða gæti verið 
umtalsverður. Sýnatökur í íbúðarhúsnæði bentu jafnframt til þess að vandinn 
væri bundinn við aðalbyggingu og tengdar byggingar. Öll viðhaldsverkefni 
vegna aðalbyggingarinnar voru í framhaldinu stöðvuð á meðan endurskoðun 
á húsnæðismálum háskólans færi fram. Þessi heldur óvæntu umskipti 
höfðu, eins og áður segir, nokkur áhrif á störf viðhaldsdeildar, en starfsfólk 
vann nú við hreinsun og flutning verðmæta úr aðalbyggingunni í stað 
viðhaldsverkefnanna áður, en ekki er heimilt að fjarlægja innanstokksmuni 
þaðan nema að undangenginni sérhæfðri hreinsun vegna mögulegra smita 
af völdum myglugróa. Þá fjölgaði viðhalds- og viðgerðarverkefnum tengdum 
íbúðarhúsnæði umtalsvart samfara aukinni útleigu.

Starfsmenn viðhaldsdeildar eru Pablo Rolando Díaz Orellana, Johnny 
Nielsen, Grace Waswi og Esnart Kapolyo.

Kennslusvið

Verkefni kennslusviðs lúta að framkvæmd kennslu og þjónustu og 
heildarþjónustu við nemendur, kennara og annað starfsfólk Háskólans 
á Bifröst. Kennslusvið hefur þannig umsjón með kennslukerfi (Canvas), 
prófakerfi (Inspera) og nemendaskrárkerfi (Ugla) skólans. Sviðið sér 
um útskriftir nemenda, móttöku umsókna, útgáfu á vottorðum og öðrum 
staðfestingum vegna náms eða mats á fyrra námi, umsýslu vegna 
lokaritgerða og framkvæmd lokaprófa. Á meðal verkefna þess er einnig 
náms- og starfsráðgjöf, umsjón með starfsnámi, framkvæmd kennslumats 
og skipulagning á stað- og Teamslotum. Þá er ótalið skipulag skólaársins, 
lotuskiptingar og þróun kennsluhátta, svo að eitthvað sé nefnt af þeim 
fjölbreyttu verkefnum sem falla undir kennslusvið. 

Á árinu 2023 urðu þær breytingar á starfsmannahópi og skipulagi sviðsins, 
að Thelma Theodórsdóttir lauk störfum sem móttökustjóri en í hennar stað var 
Embla Kristínardóttir ráðin. Þá kom Jóhanna Marín Óskarsdóttir, í hálft starf 
sem kennsluráðgjafi, en Jóhanna hafði verið í leyfi frá starfi prófstjóra, sem er 
fullt starf. Leifur Finnbogason, sem hafði verið ráðinn í hennar stað hélt áfram 
störfum sem prófstjóri. 

Húsnæðismál og starfsemin 

Í byrjun árs var kennslusvið staðsett á neðri hæð aðalbyggingar Háskólans 
á Bifröst. Í júníbyrjun kom í ljós, eftir ítarlegar mælingar, að loftgæði í 
húsnæðinu væru ófullnægjandi og þann 13. júní lá fyrir ákvörðun um lokun 
aðalbyggingarinnar vegna myglu. Í upphafi skólaársins var starfsemi sviðsins 
flutt tímabundið í einbýlishús í Jaðarseli 11, en íbúðarhúsnæði á Bifröst kom 
almennt vel út í mælingum. 

Flutningar gengu vel og var kennslusvið fljótt að gera húsnæðið að notalegu 
skrifstofuhúsnæði. Fljótlega var svo ráðist í leit að hentugu skrifstofuhúsnæði 
utan Bifrastar, s.s. í Borgarnesi eða á Hvanneyri.

Kennsla á staðlotum og misserisvarnir fóru fram á Bifröst vorönn 2023 og 
útskrift í febrúar var venju samkvæmt í Hátíðarsal Háskólans á Bifröst þar sem 
útskrifaðir voru 123 nemendur. Útskriftina í júní þurfti síðan að finna annan 
stað og var hún færð í Hjálmaklett í Borgarnesi. Þó að eingöngu þrír dagar 
hafi verið til stefnu fyrir útskriftina, gekk allur undirbúningur eins og í sögu og 
brautskráðust 125 nemendur.

Óhætt er því að segja, að skólaárið 2023/2024 hafi farið af stað við 
breyttar aðstæður. Samningur var gerður við Menntaskóla Borgarfjarðar 
og Borgarbyggð um aðstöðu fyrir staðlotur í húsnæði þess, en það húsnæði 
hafði gefist vel. Áður hafði verið ákveðið að eftir mikla rýni að prufa að vera 
með tvær lotur á staðnum og tvær á Teams til að koma til móts við þær raddir 
nemenda sem vildu hafa aðgengi að staðlotum í gegnum fjarfundarbúnað. 
Góð mæting var á fyrri lotu haustannar sem og á Teamslotuna.

Nemendafélag háskólans kom hins vegar skýrum vilja sínum fram í lok 
skólaárs að vert væri að halda í allar staðlotur til að efla tengslanet, nýta 
sambandið og samskiptin við kennara sem verða á þeim viðburðum og 
tengjast háskólasamfélaginu á Bifröst. 

Soffía Dagmar Þorleifsdóttir og Helga Rós Einarsdóttir.

Kennsla, ráðgjöf og þróun

Á haustönn fóru Ása Sigurlaug Harðardóttir og Jóhanna Marín Óskarsdóttir, 
kennsluráðgjafar, á ráðstefnu í Amsterdam um Canvas kennslukerfið til 
að kanna frekari möguleika á þróun og viðbótum við kerfið. Eftir nokkra 
skoðun og þarfagreiningu var ákveðið að skoða sérstaklega viðbætur sem 
aðstoðuðu kennara við jafningja- og hópamat. Kerfið Feedback Fruits varð 
fyrir valinu, en auk þessara tveggja þátta eru 14 aðrir möguleikar á viðbótum 
í gegnum kerfið. Í fyrsta áfanga eru þessir tveir þættir teknir inn, auk þess sem 
verið er að skoða gagnvirkar kennsluaðferðir sem gætu komið sérstaklega 
vel í frekari þróun fjarnáms. Canvas hefur reynst mjög vel sem kennslukerfi, 
enda býður það upp á marga möguleika í kennslu, uppsetningu á verkefnum 
og einkunnagjöf. Þá er vel staðið að þróun kerfisins, sem kemur sér vel og 
mikilvægt er að þeirri þróun sé fylgt fast eftir inn í kennsluumhverfi Háskólans 
á Bifröst.

Örnámskeið voru hluti af daglegu starfi kennslusviðs og tók fjöldi kennara 
og starfmanna þátt í umræðum og hlustuðu á stutt erindi um kennslufræði, 
praktísk málefni, áhugaverðar nýjungar í kennslu eða tækni sem tengjast námi 
og kennslu. Námskeiðin eru á þriðjudögum eftir hádegi og eru tekin upp og 
vistuð á Canvas.

Á árinu varð enn töf á því að Ugla virkaði eins og vera skyldi fyrir starfsemi 
háskólans. Margt hefur þó færst til betri vegar og ýmis handavinna hjá 
starfsfólki hefur minnkað með hverju árinu. Ákveðnir þættir hafa samt tekið 
tíma og orku frá starfsfólki og krafist óþarflega mikillar vinnu.
Leifur Finnbogason, prófstjóri, fór á ráðstefnu á vegum Digital Universities 
í Barcelona, þar sem honum var boðið að taka þátt í panelumræðum um 
innleiðingu á Canvas út frá nemendasýn en hann var nemandi við Háskólann 
á Bifröst þegar kerfið var tekið upp. 

Halldóra Lóa Þorvaldsdóttir, kennslustýra og Helga Rós Einarsdóttir, náms- 
og starfsráðgjafi, fóru á EADTU ráðstefnu í Tyrklandi, þar sem þær voru með 
erindi um stuðning við nemendur í fjarnámi í háskólaumhverfinu. Sérstaklega 
var farið yfir þær breytingar sem hafa verið gerðar í stuðningi við nemendur 
eftir að skólinn varð alfarið fjarnámsskóli og gera starfsfólki kleift að halda í 
persónuleg tengsl við nemendur. 

Kennslusvið hefur að auki verið með tvo fulltrúa í starfshópi sem kallast Gæði 
háskólanáms á stafrænum tíma, þær Ásu Sigurlaugu og Jóhönnu Marín, en 
allir háskólar landsins koma að því verkefni.

Upptökuverið á Bifröst var ónothæft frá hausti, en upptökuverið í Hafnarhaus 
var notað áfram og hefur það nýst bæði kennurum og nemendum í 
ýmis verkefni. Þar hefur kennslusvið enn fremur boðið upp á aðstoð við 
upptökur og klippingu á Camtasia, sem er enn helsta upptökuforrit kennara. 
Upptökukerfin Studio og Echo360 eru innbyggð í Canvas og geta kennarar 
einnig notað þau. Húsnæðið hentar ágætlega sem slíkt fyrir upptökuver. 
Nokkur vandkvæði hafa hins vegar verið á aðgengi og æskilegt væri 
að upptökuverið væri í sama húsnæði og háskólinn hefur til umráða fyrir 
starfsfólk. 

Háskólinn á Bifröst, notar eins og aðrir háskólar landsins, Turnitin hugbúnað 
til að aðstoða nemendur í meðferð heimilda og við skrif lokaverkefna. Kerfið 
tekur við öllum lokaverkefnum og fjölda verkefna, ber saman við fyrri skil 
nemenda og gefur skýrslu um heimildarnotkun.

Framkvæmdastýra kennslu og þjónustu er Halldóra Lóa Þorvaldsdóttir.

Náms- og starfsráðgjöf 

Náms- og starfsráðgjafi starfar í þágu nemenda og gætir hagsmuna þeirra. 
Þjónustan er einstaklingsbundin og fer fram í trúnaði. Markmið ráðgjafarinnar 
er að stuðla að vellíðan nemenda, efla færni þeirra og sjálfsþekkingu til að 
ná sem bestum árangri í námi og aðstoða þá við að finna áhuga sínum og 
hæfileikum farveg. Náms- og starfsráðgjafi aðstoðar nemendur að finna leiðir 
þegar upp koma áskoranir sem geta haft áhrif á námsframvindu og vellíðan 
þeirra í námi. Hann veitir nemendum ráðgjöf um náms- og starfsval, leiðbeinir 
um skipulögð vinnubrögð í námi, hefur umsjón með sérúrræðum og spornar 
gegn brotthvarfi með markvissum aðgerðum. 

Náms- og starfsráðgjafi tók þátt í kynningum, var með rafræna fræðslu, og 
nýtti tölvupóst og Uglu til að koma upplýsingum á framfæri. Árið 2023 bárust 
825 erindi samkvæmt skráningu: 212 viðtöl og 613 erindi í tölvupósti. Á vor- 
og sumarönn bárust 442 erindi og 383 á haustönn. 

Haustið 2023 var nemendum boðið upp á fjögur klukkustundar löng 
námskeið í námstækni og voru þau haldin á Teams. Boðið var upp á námskeið 
í markmiðasetningu og tímastjórnun, lestrar- og glósutækni og svo voru tvö 
námskeið um prófaundirbúning, próftöku og prófkvíða á hverri önn. Þátttaka 
í námskeiðunum var góð, 124 skráningar bárust og tók 61 nemandi þátt í 
námskeiðunum. 

Nemendum sem hófu skrif á lokaritgerð á árinu var boðið að taka þátt 
í  stuðningshóp undir stjórn náms- og starfsráðgjafa. Aðalmarkmiðið var 
að nemendur skiluðu fullkláraðri ritgerð á réttum tíma. Á vorönn skráðu 28 
nemendur sig í hóp sem endaði í að 18 tóku þátt í tveimur hópum. Á haustönn 
voru 30 sem skráðu sig og 21 nemandi tók þátt í þremur hópum.

Náms-og starfsráðgjafi er Helga Rós Einarsdóttir.



60

Upplýsingatæknisvið

Á meðal helstu verkefna upplýsingtæknisviðs eru rekstur á 
upplýsingatæknikerfum háskólans ásamt samskiptum og samningum við birgja 
og aðra þjónustuaðila vegna hugbúnaðar- og upplýsingatæknikerfa. Sviðið 
annast einnig tækniþjónustu fyrir nemendur og starfsfólk háskólans, hefur 
gæðaeftirlit með upplýsingatæknikerfum skv. stefnumörkun háskólans og 
framfylgir reglubundinni öryggis- og áhættugreiningu á þeim. Þá má einnig 
nefna nýsköpun og þróun á hugbúnaði og umsjón með tölfræðivinnslu og 
gagnagreiningu í samstarfi við önnur svið og deildir innan skólans.

Starfsmenn upplýsingatæknisviðs í fullu starfi eru Auðbjörg Jakobsdóttir, 
forstöðumaður sviðsins og Bernharður Guðmundsson, en Sigurður 
Kristófersson sem hafði verið í fullu starfi, fór í 80% starfshlutfall frá og með 1. 
ágúst.

Háskólinn á Bifröst notar fyrir almenna starfsemi Microsoft hugbúnað og 
nýtir tvöfalda auðkenningu til að tryggja öryggi aðgangs. Aðkeypt samhæfð 
prentþjónusta gerir notendum kleift að tengjast hvaða prentara háskólans sem 
er, óháð staðsetningu.

Tekinn var í notkun á árinu nýr tæknibúnaður í Hriflu í aðalbyggingu 
háskólans og bötnuðu við það verulega hljóð- og myndgæði fyrir streymi 
úr salnum. Jafnframt var lokið við uppsetningu á upptökustúdíói á Bifröst á 
jarðhæð gömlu heimavistarinnar. 

Vegna lokunar aðalbyggingar skólans á Bifröst og tækjarýmis urðu verulegar 
breytingar á starfsemi upplýsingatæknisviðs. Nauðsynlegt var að flytja 
upplýsingatækniþjónustu í hýsingu og var tækjabúnaður fjarlægður úr 
húsnæði háskólans, svo tryggja mætti áframhaldandi notkun hans í nýju 
skrifstofuhúsnæði sem var sett upp tímabundið í íbúðarhúsnæði á Bifröst. Þá 
var tækniþjónusta fyrir staðlotur og aðra undirstöðustarfsemi háskólans, sem 
var áður á háskólasvæðinu, aðlöguð að nýjum þörfum og aðstæðum. Þá var 
ráðist í endurskoðun á aðkeyptri netþjónustu. Í framhaldi af því var samningi 
við Ljósleiðarann ehf. sagt upp og hæfileg netþjónusta sett upp sem svarar 
þörfum starfseminnar á Bifröst. 

Á árinu var jafnframt innleitt á vegum Endurmenntunar Háskólans á Bifröst 
ný umsóknargátt og kerfi fyrir rafrænar viðurkenningar. Ugla, innri vefur, 
nemendaskrá og kennsluskrá háskólans, fékk nýtt útlit, endurbætur voru 
gerðar á greiðslukerfi Uglunnar og hafist var handa  við að koma á tengingu 
á milli Uglu og Stafræns Íslands þannig að brautskráningarskírteini yrðu 
aðgengileg nemendum  í gegnum island.is. Reglubundin uppfærsla á 
tölfræðigögnum vegna gæðakerfa háskólans og gagnagreining var unnin 
eftir þörfum.

Upplýsingatæknisvið tók á móti tveimur starfsnemum á árinu. Wladyslaw 
Blocki, meistaranemi í upplýsingatækniöryggi  frá University College of 
Enterprise and Administration in Lublin, Póllandi, starfaði frá desember 2022 
til febrúar 2023. Hann vann mest að gæðastarfi og greiningu varðandi 
öryggi upplýsingatæknikerfa hjá háskólanum. Nicolás Khazaradze Alcaina, 
grunnnemi í upplýsingatækni frá Barcelona School of Informatics, starfaði 
svo yfir sumarmánuðina. Hann bjó til margvísleg kennslumyndbönd, gerði 
greiningu á kerfum og sinnti tækniþjónustu.  

Þjónustustjóri upplýsingatækni er Auðbjörg Jakobsdóttir.

Hollvinasamtök Bifrastar

Markmið Hollvinasamtaka Bifrastar eru að efla og viðhalda tengslum milli 
yngri og eldri nemenda og annarra þeirra er bera hag Háskólans á Bifröst 
fyrir brjósti og styðja við uppbyggingu og skólastarf á Bifröst. Til að ná fram 
markmiðum sínum tilnefna samtökin fulltrúa í stjórn háskólans og fulltrúaráð. 
Hollvinasamtökin eru með heimasíðu á hollvinasamtök.bifrost.is. Þar má finna 
allar helstu upplýsingar um samtökin. Einnig halda samtökin úti félagasíðu á 
Facebook.

Aðalfundur hollvinasamtakanna var haldinn 25. apríl í Paradísarlaut, 
Borgartúni 18. Í flutningi Gissurar Péturssonar, formanns, á skýrslu stjórnar 
kom m.a. fram, að aðsókn að Háskólanum á Bifröst væri góð. Fjárhagur 
skólans hefði batnað til verulegra muna á undanförnum misserum og afar 
jákvætt væri að húsnæði á Bifröst hefði nýst jafn vel og raun ber vitni fyrir 
aðstoð við flóttamenn. Einnig kom fram að öflun tekna á vegum samtakanna 
hefði legið að mestu leyti niðri á árinu vegna breyttra aðstæðna. Huga verði á 
nýju starfsári að starfsemi þeirra í takti við breytingar á staðsetningu háskólans 
og ræða hvernig hlutverk samtakanna verði sem best útfært, þannig að þau 
bæði styðji við bakið á háskólastarfinu og hlúi að sambandinu við nemendur.  

Á aðalfundinum bar Gissur jafnframt fundarmönnum kveðju Bergþórs 
Guðmundssonar, formanns stjórnar Hollvinasjóðs Bifrastar, en Bergþór 
hafði ekki tök á að sitja fundinn. Tilgangur hollvinasjóðsins er að auka veg 
Háskólans á Bifröst með því m.a. að afla fjár til viðhalds fasteigna, sem 
hefur verið gert með því að senda útskrifuðum Bifrestingum valgreiðslur. Í 
skýrslu sjóðsstjórnar, sem Gissur flutti f.h. Bergþórs, var gerð grein fyrir þeim 
fjármunum sem safnast höfðu frá árinu 2021 og veitingu þeirra til forvörslu á 
vegglistaverkinu Vorgleði, sem skreytir einn af veggjum skólahúsnæðisins á 
Bifröst. Jafnframt greindi Gissur frá því að stjórn sjóðsins hefði ákveðið að láta 
af frekari fjársöfnun með áðurnefndu móti, sökum dræmra undirtekta.    

Þá var Ársæll Harðarson valinn fulltrúi hollvinasamtakanna í stjórn 
Háskólans á Bifröst og kemur hann í stað Leifs Runólfssonar, sem gaf ekki 
kost á sér til endurkjörs. Er Leifi þakkað gott og óeigingjarnt starf í þágu 
hollvinasamtakanna.

Stjórn Hollvinasamtaka Bifrastar starfsárið 2023-24 skipa:

Aðalfulltrúar: 
Gissur Pétursson, formaður tilnefndur af rektor
Anna Ólöf Kristjánsdóttir
Erla Björg Eyjólfsdóttir

Varafulltrúar: 
Þórdís Sif Sigurðardóttir 
Hallur Jónasson

Skoðunarmenn voru kjörnir Sævar Siggeirsson og Erlendur Hjaltason.

Stjórn Hollvinasjóðs Bifrastar skipa:

Aðalfulltrúar: 
Bergþór Guðmundsson, formaður
Margrét Vagnsdóttir, ritari 
Helgi Hróðmarsson, gjaldkeri

Nemendafélag Háskólans á Bifröst

Á árinu var unnið við að efla og styrkja starfsemi Nemendafélags Háskólans á Bifröst (NFHB), líkt 
og á undangengnu starfsári. Þá var starfsemi undirfélaganna  Justitia,  félag laganema, Merkúr, 
félag viðskiptanema og Verus, félag félagsvísindanema nokkuð blómlegt. Stóðu félögin m.a. fyrir 
vísindaferðum fyrir nemendur. Þá gerði nemendafélagið þjónustusamning við Bandalag íslenskra 
námsmanna, BÍSN og Menntasjóð námsmanna um þjónustu og aðstoð við nemendur skólans. 

Af  helstu verkefnum ársins má nefna að fulltrúar NFHB tóku virkan þátt í starfsemi LÍS á árinu, en 
mikilvægt er að rödd allra nemenda úr háskólasamfélaginu heyrist í hagsmunabaráttu stúdenta. 
Nemendafélagið aðstoðaði enn fremur við að setja saman lið viðskiptafræðinema sem tóku þátt 
í Nordic Case Challenge, árlegri keppni sem haldin var í Finnlandi og stóð liðið sig frábærlega í 
keppninni. Þá stóð félagið fyrir fjölmörgum viðburðum á námsárinu og var áhersla lögð á að hafa 
fjölbreytilegt framboð af viðburðum svo nemendur gætu fundið eitthvað við sitt hæfi hver, óháð aldri, 
búsetu eða fjölskylduhögum. Á meðal viðburða var fjölskyldudagur Bifrestinga í skemmtigarðinum í 
Gufunesi, svo að dæmi sé tekið. 

Þess má svo geta að nemendafélagið bauð nemendum upp á veitingar á öllum staðlotunum. Á fyrri 
Teams staðlotu bauð félagið svo nemendum upp á kvöldskemmtun í Reykjavík og einnig voru  haldnar 
kvöldskemmtanir í Vikrafelli samhliða staðlotum sem haldnar voru í Borgarnesi.

Stjórn Nemendafélags Háskólans á Bifröst skipuðu á árinu Hlynur Finnbogason, forseti, Kristín Ósk 
Wium Hjartardóttir, varaforseti, Margrét Ósk Vilbergsdóttir, fjármálafulltrúi, Agla Sól M. Hafdísardóttir, 
samskipta- og viðburðastjóri, Halldór Kjartan Þorsteinsson hagsmunafulltrúi og Gabríel Dagur Kárason, 
nýnemafulltrúi. Þess má svo geta að Hlynur tók við forsetaembættinu af Friðjóni B. Gunnarssyni um 
mánaðamótin október/nóvember.

Framtíð nemendafélagsins er björt, en halda verður áfram að bæta við þann árangur sem náðst hefur. 
Starfsemi nemendafélagsins er afar mikilvæg bæði til að gæta hagsmuna nemenda og til að efla 
tengslanet þeirra. Leiða mætti jafnframt líkur að því að síðartalda hlutverkið sé sérstaklega mikilvægt hjá 
fjarnámsháskólanum á Bifröst.

Hlynur Finnbogason er forseti NFHB

